
ТЛУМАЧАЛЬНАЯ ЗАПІСКА

Электронны вучэбна-метадычны комплекс па дысцыпліне кампанента ўстановы вышэйшай адукацыі “Сучасная беларуская мова”, якая ўваходзіць у модуль “Беларуская мова і літаратура”, складзены ў адпаведнасці з вучэбным планам установы вышэйшай адукацыі для спецыяльнасці 1-21 05 02-01 Руская філалогія (літаратурна-рэдакцыйная дзейнасць), вучэбнай праграмай установы вышэйшай адукацыі, зацверджанай 28.07.2021 (рэгістрацыйны № УД-2021-30/вуч.). Гэтыя дакументы прадугледжваюць вывучэнне студэнтамі асноў беларускага словаўтварэння, марфемікі, марфалогіі, сінтаксісу, асэнсаванне цеснай сувязі гэтых раздзелаў мовазнаўства. 

Вучэбная дысцыпліна кампанента ўстановы вышэйшай адукацыі «Сучасная беларуская мова» займае важнае месца ў сістэме падрыхтоўкі спецыялістаў па спецыяльнасці “Руская філалогія”. Гэта тлумачыцца тым, што курс з’яўляецца важным звяном у ланцужку агульнафілалагічнай адукацыі студэнтаў, спрыяе вырашэнню задачы гісторыка-культурнага асваення нацыянальнай спадчыны беларускага народа шляхам вывучэння яго мовы, выступае адной з умоў фарміравання прафесійнай лінгвістычнай кампетенцыі будучых настаўнікаў-філолагаў, а таксама работнікаў асветы, культуры, друку, навукова-даследчых устаноў. Вывучэнне курса надзвычай актуальнае, бо ён з’яўляецца базавым пры падрыхтоўцы спецыялістаў-філолагаў. Курс арыентуе выкладчыка на вытлумачэнне з’яў беларускай мовы ў іх структурна-семантычным і функцыянальна-камунікатыўным аспектах, на выяўленне адметных спецыфічных заканамернасцей, якія праяўляюцца на розных узроўнях беларускай мовы, на ўсебаковае апісанне беларускай мовы як жывой і рухомай з’явы, дапамагае зразумець яе дынаміку і асноўныя тэндэнцыі развіцця. 

Неабходнасць вывучэння курса дыктуецца характарам універсітэцкай адукацыі, якая прадугледжвае агульную філалагічную падрыхтоўку і патрабуе знаёмства з сучаснай беларускай мовай, патрэбнага для фарміравання лінгвістычнага кругагляду выпускнікоў. Метадалагічная база курса “Сучасная беларуская мова” мае на мэце правільную і навукова абгрунтаваную прэзентацыю звестак тэарэтычнага характару, скарэкціраваную з улікам ідыяэтнічнага нацыянальнага кампанента беларускай мовы, характару і форм яе сувязей з іншымі мовамі, найперш з роднаснымі.

Мэтай дысцыпліны з’яўляецца авалодванне студэнтамі сродкамі беларускай літаратурнай мовы, засваенне літаратурных норм.

Задачамі дысцыпліны з’яўляюцца засваенне дастатковай колькасці тэарэтычных ведаў для ўсведамлення мовы як грамадскай з’явы, функцыянальнай семіятычнай сістэмы; фарміраванне ўяўленяў пра асноўныя лінгвістычныя паняцці; азнаямленне студэнтаў з сучасным станам лінгвістычнай навукі; фарміраванне навыкаў выкарыстання тэарэтычных ведаў для вырашэння канкрэтных лінгвістычных задач; авалодванне ўстойлівымі навыкамі самастойнай інтэрпрэтацыі моўных з’яў.

У выніку вывучэння курса “Сучасная беларуская мова” студэнт павінен ведаць структуру сучаснай беларускай мовы і яе функцыі, функыянальныя стылі сучаснай беларускай літаратурнай мовы, сістэму літаратурных нормаў беларускай мовы, асноўныя паняцці структуры мовы, умовы і формы маўленчай камунікацыі; умець карыстацца моўнымі паняццямі і тэрмінамі ў іх сістэмна-структурных сувязях, валодаць маўленчай дзейнасцю ў сістэме стылёва-функцыянальных разнавіднасцей беларускай літаратурнай мовы, выяўляць і аналізаваць неабходныя моўныя адзінкі і моўна-выяўленчыя сродкі ў мастацкіх тэкстах, карыстацца асноўнымі відамі лінгвістычнага аналізу, карыстацца навуковай, даведачнай і метадычнай літаратурай па беларускім мовазнаўстве.

Дысцыпліна «Сучасная беларуская мова» вывучаецца студэнтамі 1 курса філалагічнага факультэта спецыяльнасці 1-21 05 02-01 Руская філалогія (літаратурна-рэдакцыйная дзейнасць) на дзённай і завочнай формах атрымання адукацыі.
Электронны вучэбна-метадычны комплекс складаецца з тэарэтычнага, практычнага, дапаможнага раздзелаў, раздзела кантролю ведаў.
Тэарэтычны раздзел утрымлівае тэарэтычны матэрыял, падзелены на тэмы і прызначаны для аўдыторнай работы са студэнтамі. Дзякуючы зместу выдзеленых тэм студэнты змогуць атрымаць уяўленне аб марфемнай будове слоў, спосабах утварэння слоў, марфалагічнай сістэме беларускай мовы і асаблівасцях беларускага сінтаксісу, авалодаць асновамі беларускай пунктуацыі, пазнаёміцца з марфемным, словаўтваральным, марфалагічным і сінтаксічным разборамі. Тэарэтычны матэрыял дазваляе зарыентавацца ў паняційным апараце. У кожнай тэме выдзелены пытанні для абмеркавання, раскрыты асноўныя палажэнні і змест кожнага.

Практычны раздзел уключае ў сябе ў адпаведнасці з вучэбным планам дысцыпліны на другі семестр першага курса 16 практычных заняткаў (32 гадзіны). Кожная тэма практычных заняткаў складаецца з пытанняў для самаправеркі і сістэмы заданняў для выканання студэнтамі ў вуснай і пісьмовай форме. Практычны матэрыял арыентаваны на замацаванне тэарэтычных звестак па важнейшых тэмах дысцыпліны. 

Раздзел кантролю ведаў прадстаўлены тэставымі заданнямі, якія могуць быць выкарыстаны пры правядзенні бягучага і выніковага кантролю ведаў, уменняў і навыкаў, а таксама для самаправеркі студэнтамі свайго ўзроўню тэарэтычных ведаў і практычных уменняў і навыкаў. 
Дапаможны раздзел утрымлівае дадатковы матэрыял, што ўключае ў сябе тэарэтычны мінімум, у які ўваходзяць асноўныя паняцці марфемікі, словаўтварэння, марфалогіі і сінтаксісу, якімі павінен валодаць кожны студэнт. У дапаможным раздзеле змешчаны спіс літаратуры для выкарыстання студэнтамі ў ходзе вывучэння дысцыпліны кампанента ўстановы вышэйшай адукацыі “Сучасная беларуская мова”.

Электронны вучэбна-метадычны комплекс дысцыпліны кампанента ўстановы вышэйшай адукацыі “Сучасная беларуская мова”  адрасуецца студэнтам 1 курса 2 семестра спецыяльнасці 1-21 05 02-01 Руская філалогія (літаратурна-рэдакцыйная дзейнасць) дзённай і завочнай форм атрымання адукацыі.
ЗМЕСТ ВУЧЭБНАГА МАТЭРЫЯЛУ

Тэма 1 Марфеміка як раздзел мовазнаўства
Прадмет і задачы марфемікі, яе месца ў сістэме іншых раздзелаў мовазнаўства. Асноўныя паняцці марфемікі.

Марфеміка як сістэма марфем мовы. Марфема як мінімальная значымая частка слоў. Месца марфемы ў сістэме адзінак розных узроўняў мовы: фанема і марфема, склад слова і марфема, слова і марфема, словазлучэнне і марфема, сказ і марфема. Марфема і морф. Аламорфы, варыянты і субморфы.

Сістэма марфем у мове. Класіфікацыя марфем паводле значэння (каранёвыя і афіксальныя). Тыпы каранёвых марфем:  свабодныя і звязаныя (радыксоіды) карані. Фармальна-семантычныя прынцыпы вылучэння каранёвых марфем. Афікс: тэрмін і паняцце. Класіфікацыя афіксальных марфем паводле месца ў складзе слова адносна кораня: перадкаранёвыя і паслякаранёвыя афіксальныя марфемы. Характарыстыка афіксальных марфем: прэфіксаў, ці прыставак, іх прынцыпы ўзнікнення; суфіксаў, постфіксаў, конфіксаў, ці цыркумфіксаў, інтэрфіксаў, флексій, ці канчаткаў. Пытанне аб інтэрфіксах у лінгвістычнай літаратуры. 

Тыпы афіксальных марфем паводле  фанемнага выражэння. Матэрыяльна выражаныя (пазітыўныя) і нулявыя (негатыўныя) марфемы. Тыпы нулявых марфем і спосабы іх вылучэння ў слове (словаформе).
Класіфікацыя афіксальных марфем паводле ролі ў складзе слова. Словаўтваральныя (дэрывацыйныя), формаўтваральныя (рэляцыйныя), словазменныя, словаформаўтваральныя (сінкрэтычныя) афіксы.

Адзінкавыя (унікальныя) структурныя часткі слоў (словаформаў), іх уласцівасці. Унірадыксоіды і уніфіксы.

Асемантычныя часткі ў слове. Злучальныя галосныя, інтэрфіксы, канчаткі ў складзе складаных слоў. Погляды лінгвістаў на тэматычныя галосныя ў складзе дзеясловаў.

Аснова слова: тэрмін і паняцце. Тыпы асноў. Словазменная, формаўтваральная, словаўтваральная асновы. Аснова і корань. Члянімая (вытворная) і  нечлянімая (невытворная) асновы. Утваральная і ўтвораныя асновы. Неперарваныя і перарваныя асновы. Асновы простых і складаных слоў.

Марфемны аналіз слова. Віды марфемнага аналізу слова  і яго спецыфіка. Адрозненне і ўзаемаадносіны марфемнага і словаўтваральнага аналізаў. Марфемныя слоўнікі.

Тэма 2 Словаўтварэнне як раздзел мовазнаўства

Словаўтварэнне: тэрмін і паняцце. Словаўтварэнне як раздзел мовазнаўства, яго прадмет, задачы і месца сярод іншых лінгвістычных дысцыплін (лексікалогіі, марфемікі, марфалогіі, марфаналогіі). Сінхроннае і дыяхроннае словаўтварэнне.

Асноўныя паняцці словаўтварэння. Вытворнае (матываванае) і слова, яго ўласцівасці, фармальныя і семантычныя сувязі з утваральнымі словамі. Прынцыпы  ўстанаўлення словаўтваральнай  вытворнасці. Словаўтваральная структура слова. Словаўтваральная база і яе віды, словаўтваральны фармант. Яе адрозненне ад марфемнай структуры. Словаўтваральнае значэнне і сродкі яго выражэння. Адрозненне словаўтваральнага значэння ад лексічнага і граматычнага. З’ява множнай матывацыі. Словаўтваральныя пары і словаўтваральныя ланцужкі. Словаўтваральная парадыгма. Словаўтваральнае гняздо.
Спосаб словаўтварэння: тэрмін і паняцце. Спосабы немарфемнага ўтварэння. Лексіка-сінтаксічны, лексіка-семантычны, марфолага-сінтаксічны і яго разнавіднасці (субстантывацыя, ад’ектывацыя, адвербіялізацыя, пранаміналізацыя, нумералізацыя, прэпазіцыяналізацыя і інш.).

Марфемнае словаўтварэнне і яго разнавіднасці ў залежнасці ад удзелу афіксаў. Некамбінаваныя афіксальныя спосабы: прэфіксальны, суфіксальны, нульсуфіксальны, постфіксальны. Марфаналагічныя з’явы, што суправаджаюць  прэфіксальнае і асабліва суфіксальнае словаўтварэнне: чаргаванні (альтэрнацыя), усячэнне асновы, нарашчэнне асновы (інтэфіксацыя), накладанне (інтэрферэнцыя, аплікацыя, гаплалогія) морфаў, мена націску, камбінацыя гэтых з’яў. Марфаналагічныя мадэлі.

Камбінаваныя афіксальныя спосабы  марфемнага словаўтварэння. Конфіксны (цыркумфіксны, прэфіксальна-суфіксальны), прэфіксальна-нульсуфіксальны, прэфіксальна-постфіксальны, суфіксальна-постфіксальны, прэфіксальна-суфіксальна-постфіксальны) спосабы.

Асаблівасці бязафікснага словаўтварэння.

Складанне як разнавіднасць марфемнага словаўтварэння. Фармальна структурныя разнавіднасці складання: словаскладанне, асноваскладанне. Абрэвіяцыя, яе асаблівасці. Віды абрэвіяцыі.

Змешаныя спосабы словаўтварэння як узаемадзеянне афіксальных і бязафіксных сродкаў, іх разнавіднасці. Прэфіксальна-складаны, складана-суфіксальны, складанне з прэфіксацыяй, скарачэнне (універбацыя) з суфіксацыяй, скарачэнне з прэфіксацыяй і суфіксацыяй.

Словаўтваральны аналіз слова, яго спецыфіка, прынцыпы, задачы і віды. Адрозненне словаўтваральнага аналізу ад марфемнага. Словаўтваральныя слоўнікі.

Тэма 3 Марфалогія як раздзел мовазнаўства
Марфалогія, яе прадмет і задачы, сувязі з іншымі дысцыплінамі. Сувязь з фанетыкай, лексікалогія, марфемікай, словаўтварэннем, сінтаксісам.

Асноўныя граматычныя паняцці і адзінкі марфалогіі. Граматычнае значэнне, граматычны сродак, граматычная форма, граматычная катэгорыя. Спосабы і сродкі выражэння граматычных значэнняў. Адрозненне граматычнага значэння ад лексічнага.

Часціны мовы як лексіка-граматычныя класы слоў, прынцыпы іх класіфікацыі і выдзялення. Сістэма часцін мовы ў беларускай мове. Стабілізаваныя і новыя часціны мовы. Спрэчныя пытанні класіфікацыі часцін мовы. Пераходныя з'явы ў сістэме часцін мовы.

Тэма 4 Назоўнік
Назоўнік як часціна мовы. Семантычныя, марфалагічныя і сінтаксічныя асаблівасці назоўніка.  Лексіка-граматычныя разрады назоўнікаў і прынцыпы іх выдзялення. Назоўнікі агульныя і ўласныя, канкрэтныя і абстрактныя, адушаўлёныя і неадушаўлёныя, асабовыя і неасабовыя. Іх семантычныя і граматычныя асаблівасці. Пераходы паміж семантычнымі разрадамі.  Сістэма граматычных катэгорый назоўніка. Катэгорыі роду, ліку і склону і іх агульная характарыстыка.

Характарыстыка катэгорыі роду назоўнікаў. Узроўні вызначэння катэгорыі роду ў назоўніках (сінтаксічны, марфолага-словаўтваральны, лексічны). Пытанне аб назоўніках агульнага роду ў беларускай мове. Назоўнікі, якія мужчынскі і жаночы род выражаюць семантычна. Адрозненне паміж імі.  Граматычны род абрэвіятур і род марфалагічна нязменных назоўнікаў. Назоўнікі з няўстойлівымі родавымі формамі і прычыны іх узнікнення.  Разыходжанні ў граматычным родзе некаторых назоўнікаў у беларускай і рускай мовах.

Характарыстыка катэгорыі ліку назоўнікаў у параўнанні з іншымі лексіка-граматычнымі катэгорыямі. Сутнасць катэгорыі ліку: значэнне і значымасць.  Пастаянныя і пераменныя семантычныя прыкметы значэнняў форм ліку (адзінкавасць, множнасць, расчлянёнасць, нерасчлянёнасць). Іх выражэнне ў маўленні. Групы назоўнікаў у адносінах да ліку. Рэшткі парнага ліку ў сучаснай беларускай мове. Несупадзенне ў граматычным ліку некаторых назоўнікаў у беларускай і рускай мовах.

Характарыстыка катэгорыі склону назоўнікаў. Яе ўніверсальнасць у параўнанні з іншымі. Сістэма склонаў сучаснай беларускай мовы. Асноўныя значэнні склонаў і спосабы іх граматычнага выражэння. Клічная форма. Тыпы асноў назоўнікаў і іх скланенне. Тыпавое (1,2,3), нетыпавое (множналікавае, ад’ектыўнае, нулявое, рознаскланяльныя  назоўнікі), змешанае  скланенне. Склонавыя канчаткі розных тыпаў скланення. Варыянтнасць склонавых канчаткаў назоўнікаў. Словаўтварэнне назоўнікаў.

Тэма 5 Прыметнік

Прыметнік як часціна мовы. Лексічныя, марфалагічныя і сінтаксічныя функцыі прыметніка. Лексіка-граматычныя разрады прыметнікаў. Якасныя, адносныя, прыналежныя прыметнікі і пераходныя групы паміж імі (адносна-якасныя, якасна-адносна-прыналежныя, адносна-прыналежныя). Прынцыпы выдзялення разрадаў. 

Адносныя прыметнікі, іх семантычныя групы. Утварэнне адносных прыметнікаў.

Прыналежныя прыметнікі, асаблівасці іх утварэння і ўжывання. Семантычныя групы прыналежных прыметнікаў.

Семантычныя групы якасных прыметнікаў і іх граматычныя асаблівасці. Вышэйшая і найвышэйшая ступені параўнання якасных прыметнікаў, іх формы, значэнне, ужыванне, утварэнне. Элятыўнае значэнне і яго адрозненне ад ступеней параўнання. Поўныя і кароткія формы якасных прыметнікаў, іх ужыванне і сінтаксічная роля. Пашырэнне асаблівасцей і форм якасных прыметнікаў на адносныя. Сцягнутыя, ці ўсечаныя формы. Скланенне і словаўтварэнне прыметнікаў.

Тэма 6 Лічэбнік і займеннік
Лічэбнік як лексіка-граматычны клас. Семантычныя асаблівасці і спецыфіка граматычных катэгорый лічэбніка. Разрады лічэбнікаў паводле значэння. Колькасныя (уласна-колькасныя, зборныя) лічэбнікі, асаблівасці іх сінтаксічнай спалучальнасці з назоўнікамі. Дробавыя лічэбнікі, іх семантычныя і структурныя асаблівасці. Парадкавыя лічэбнікі і іх месца ў сістэме часцін мовы, асаблівасці семантыкі і ўтварэння. Разрады лічэбнікаў паводле структуры. Простыя, складаныя і састаўныя лічэбнікі. Скланенне лічэбнікаў розных разрадаў. Няпэўна-колькасныя словы і іх адносіны да лічэбнікаў. Словаўтварэнне лічэбнікаў.

Займеннік як часціна мовы і яго месца ў сістэме часцін мовы. Семантычная класіфікацыя займеннікаў. Разрады займеннікаў паводле лексічнага значэння: асабовыя, зваротныя, прыналежныя, указальныя, азначальныя, пытальныя, адносныя, адмоўныя, няпэўныя, ці неазначальныя. Марфалагічная класіфікацыя займеннікаў. Разрады займеннікаў па суадносінах з іншымі часцінамі мовы: займеннікі-назоўнікі, займеннікі-прыметнікі, займеннікі-лічэбнікі. Асаблівасці граматычных характарыстык гэтых груп (катэгорыі роду, ліку, склону). Словаўтварэнне займеннікаў.

Паняцце з’явы пераходнасці. Умовы, пры якіх адбываецца пераход адных часцін мовы ў другія. Асобныя выпадкі пераходу і іх характарыстыка. Разгляд спосабаў утварэння часцін мовы ў выніку пераходу. Субстантывацыя, ад’ектывацыя, нумералізацыя, пранаміналізацыя. Тры ступені субстантывацыі: поўная, няпоўная, кантэкстуальная, ці аказіянальная. Ступень вывучэння выпадкаў пераходу сярод іменных часцін мовы. Адносіны пераходу да словаўтварэння.

Тэма 7 Дзеяслоў і яго формы
Асаблівасці семантыкі і граматычная адметнасць дзеяслова ў параўнанні з іншымі класамі слоў. Агульная характарыстыка граматычных катэгорый і граматычных форм дзеяслова. 

Неазначальная форма дзеяслова (інфінітыў), яе граматычнае значэнне, марфалагічныя адзнакі і сінтаксічныя функцыі. Погляды ў лінгвістыцы на паходжанне інфінітыва. 

Асновы дзеяслова: інфінітыва і цяперашняга часу (будучага часу) і іх спосабы вызначэння. Роля асноў дзеяслова ва ўтварэнні дзеяслоўных форм.

Катэгорыя зваротнасці-незваротнасці ў дзеясловах. Утварэнне зваротных дзеясловаў. Разрады зваротных дзеясловаў паводле семантыкі. Уласна-зваротныя, узаемна-зваротныя, агульна-зваротныя, ускосна-зваротныя, зваротна-залежныя, пасіўна-якасныя значэнні. Уплыў кантэксту на змену значэння зваротных дзеясловаў.

Катэгорыя пераходнасці-непераходнасці ў дзеясловах. Семантычная і сінтаксічная класіфікацыі пераходнасці і іх асаблівасці. Значэнне пераходнасці-непераходнасці дзеясловаў у кантэксце. Катэгорыя стану ў дзеясловах. Азначэнне і змест катэгорыі трывання. Дзеясловы закончанага і незакончанага трывання, іх лексіка-граматычныя асаблівасці і спосабы ўтварэння. 
Катэгорыя ладу дзеяслова як прэдыкатыўная і як сродак выражэння мадальнасці. Граматычнае значэнне катэгорыі ладу. Абвесны лад, яго значэнне, формы і асаблівасці ўжывання. Аналітычныя формы ў сістэме дзеясловаў абвеснага ладу. Загадны лад, яго значэнні, утварэнне і ўжыванне. Граматычныя сродкі выражэння значэнняў загаднага ладу. Аналітычныя формы загаднага ладу. Умоўны лад дзеяслова, яго граматычнае значэнне. Спосабы ўтварэння граматычных форм умоўнага ладу. Аналітычныя формы ўмоўнага ладу. Прамыя і пераносныя ўжыванні форм ладу.

Катэгорыя часу дзеяслова. Формы дзеяслова цяперашняга, прошлага і будучага (простага і складанага) часу, іх значэнне і ўтварэнне. Прамыя і пераносныя ўжыванні форм часу. Абсалютны і адносны час. Катэгорыя асобы дзеяслова. Граматычныя значэнні першай, другой, трэцяй асобы адзіночнага і множнага ліку, іх выражэнне і ўжыванне. Марфалагічныя сродкі выражэння асобы. Пераноснае ўжыванне форм асобы. Безасабовыя дзеясловы, іх значэнні, граматычныя формы і ўжыванне. Безасабовыя дзеясловы і катэгорыя асобы.

Спражэнне дзеясловаў. Сістэма асабовых канчаткаў дзеясловаў першага і другога спражэнняў. Спосабы выражэння спражэнняў. Рознаспрагальныя дзеясловы.

Дзеепрыметнік як дзеяслоўна-іменная форма. Яго паходжанне. Пытанне аб месцы дзеепрыметніка ў сістэме часцін мовы. Семантычныя, граматычныя і сінтаксічныя адзнакі дзеепрыметнікаў. Іх суадноснасць з дзеясловамі і прыметнікамі. Утварэнне дзеепрыметнікаў незалежнага і залежнага стану цяперашняга і прошлага часу, іх значэнне і асаблівасць ужывання ў сучаснай беларускай мове (у параўнанні з рускай). Ад'ектывацыя і субстантывацыя дзеепрыметнікаў.

Дзеепрыслоўе як дзеяслоўна-прыслоўная форма. Паходжанне дзеепрыслоўяў, іх граматычная характарыстыка. Суадноснасць з дзеясловамі і прыслоўямі. Утварэнне дзеепрыслоўяў незакончанага і закончанага трывання. Ужыванне дзеепрыслоўяў у сучаснай беларускай літаратурнай мове. Пераход дзеепрыслоўяў у іншыя часціны мовы (адвербіялізацыя, прэпазіцыяналізацыя).

Тэма 8 Прыслоўе

Прыслоўе як часціна мовы. Марфалагічныя тыпы прыслоўяў. Прадметна-акалічнасныя, якасныя (якасна-адносныя), колькасныя (лікавыя), працэсуальныя (дзейсныя) прыслоўі.

Разрады прыслоўяў па значэнні: азначальныя і акалічнасныя. Азначальныя прыслоўі і іх падразрады: чыста якасныя, колькасныя, спосабу дзеяння, ці якасна-акалічнасныя. Акалічнасныя прыслоў і іх падразрады: месца, часу, прычыны, мэты.

Ступені параўнання (вышэйшая і найвышэйшая) якасных прыслоўяў, іх утварэнне і ўжыванне. Марфалагічныя з'явы пры ўтварэнні форм ступеней параўнання. 

Пытанне аб вызначэнні безасабова-прэдыкатыўных слоў (слоў катэгорыі стану) у лінгвістычнай літаратуры. Дыскусіі аб месцы і назве гэтай групы слоў. Адметныя асаблівасці безасабова-прэдыкатыўных слоў як самастойнай часціны мовы. Семантычныя, марфалагічныя, сінтаксічныя прыметы. Разрады безасабова-прэдыкатыўных слоў паводле  значэння. Суаднесенасць безасабова-прэдыкатыўных слоў з іншымі часцінамі мовы. Безасабова-прэдыкатыўныя словы і прыслоўі: агульныя і адметныя адзнакі.

Тэма 9 Службовыя часціны мовы 

Агульная характарыстыка службовых слоў. Класіфікацыя службовых слоў паводле граматычных значэнняў і функцыі ў сказе.

Прыназоўнікі як непаўназначная службовая часціна мовы. Семантычныя, марфалагічныя і сінтаксічныя адзнакі прыназоўнікаў.  Іх функцыі. Класіфікацыя прыназоўнікаў паводле паходжання і структуры. Асаблівасці ўжывання прыназоўнікаў. Варыянты прыназоўнікаў. Сінаніміка прыназоўнікаў. 

Злучнікі як непаўназначная службовая часціна мовы. Класіфікацыя злучнікаў паводле  функцыянальнага значэння, паходжання, саставу, спосабу ўжывання. Адрозненне падпарадкавальных злучнікаў ад злучальных слоў (прыслоўяў і займеннікаў). Спосабы ўтварэння вытворных злучнікаў.

Часціцы як непаўназначная службовая часціна мовы, іх асаблівасці і месца ў сістэме іншых часцін мовы.

Разрады часціц паводле функцыянальнага значэння, паходжання, структуры. Словаўтваральныя і формаўтваральныя часціцы. Утварэнне часціц і пераход у іх іншых слоў.

Выклічнікі і іх месца ў сістэме часцін мовы, адрозненне ад знамянальных і непаўназначных слоў. Разрады  выклічнікаў паводле  значэння, паходжання, структуры. Запазычаныя выклічнікі.

Гукаперайманні. Пытанне аб статусе гукаперайманняў. Функцыя гукаперайманняў, іх характарыстыка. Падабенства і адрозненне гукаперайманняў ад выклічнікаў.

Тэма 10 Прадмет і задачы сінтаксісу
Прадмет і задачы сінтаксісу. Сувязь сінтаксісу з марфалогіяй, лексікалогіяй, фанетыкай (інтанацыяй). Асноўныя сінтаксічныя адзінкі: свабодная словаформа, словазлучэнне, сказ (просты і складаны), складанае сінтаксічнае цэлае (звышфразнае адзінства). Слова і яго формы як кампаненты сінтаксічных адзінак. Сінтаксічныя сувязі (злучэнне і падпарадкаванне) і сінтаксічныя адносіны (прэдыкатыўныя і непрэдыкатыўныя) паміж сінтаксічнымі адзінкамі або іх кампанентамі і сродкі іх выражэння.

Асноўныя аспекты сінтаксісу: канструктыўны, камунікатыўны, функцыянальны, семантычны і стылістычны. Месца сінтаксісу сярод іншых раздзелаў навукі аб мове.

Тэма 11 Словазлучэнне як непрэдыкатыўная адзінка
Словазлучэнне як непрэдыкатыўная адзінка. Адметныя адзнакі словазлучэння намінатыўнасць, расчлянёнасць, неаднакампанентнасць і інш. Семантычная цэласнасць і граматычная арганізаванасць словазлучэння. Словазлучэнне і сінтагма. Рознае разуменне словазлучэння ў сучаснай лінгвістычнай літаратуры.

Свабодныя і несвабодныя словазлучэннні. Прэдыкатыўныя і непрэдыкатыўныя словазлучэнні. Будова, значэнне і функцыі словазлучэнняў. Злучальныя і падпарадкавальныя словазлучэнні. Простыя і складаныя словазлучэнні. Структурная схема і парадыгма словазлучэнняў. Лексіка-граматычныя тыпы словазлучэнняў: назоўнікавыя, прыметнікавыя, лічэбнікавыя, займеннікавыя, дзеяслоўныя і прыслоўныя. Семантыка-сінтаксічныя адносіны паміж кампанентамі словазлучэнняў і сродкі іх выражэння. Парадак кампанентаў у словазлучэннях. Сінтаксічная сувязь кампанентаў словазлучэння: злучальная і падпарадкавальная, адкрытая і закрытая, абавязковая і факультатыўная, прадказальная і непрадказалная. Злучальная сувязь і спосабы яе рэалізацыі: з'яднанне, раз'яднанне і пераз'яднанне. Падпарадкавальная сувязь і спосабы яе рэалізацыі: дапасаванне (поўнае і няпоўнае), кіраванне (беспрыназоўнікавае і пры-назоўнікавае, моцнае і слабае) і прымыканне (уласнае і іменнае).

Тэма 12 Сказ як прэдыкатыўная адзінка
Сказ як прэдыкатыўная адзінка. Адметныя адзнакі сказа: камунікатыўнасць, прэдыкатыўнасць (мадальнасць і тэмпаральнасць), граматычная аформленасць, інтанацыйная і сэнсавая закончанасць. Граматычная форма і граматычнае значэнне сказа. Структурная схема і парадыгма сказа. Сінтаксічная сувязь кампанентаў сказа: прэдыкатыўная (каардынацыя, суразмяшчэнне, прыцягненне), паўпрэдыкатыўная, інтрадуктыўная, дэтэрмінантная, злучальна-падпарадкавальная, параўнальная, паясняльная і далучальная. Семантыка-сінтаксічныя адносіны паміж кампанентамі сказа і сродкі іх выражэння.

Агульная класіфікацыя сказаў: па прэдыкатыўнасці – простыя (монапрэдыкатыўныя) і складаныя (поліпрэды-катыўныя); па мадальнасці – сцвярджальныя і адмоўныя; па камунікатыўнасці – апавядальныя, пыталь-ныя і пабуджальныя; па эмацыянальнасці – няклічныя і клічныя; па саставу -- аднасастаўныя і двухсастаўныя; па члянімасці – членныя і нячленныя; па наяўнасці абавязковых і неабавязковых кампанентаў – неразвітыя і развітыя; па наяўнасці і адсутнасці ўскладняльных кампанентаў – няўскладненыя і ўскладненыя; па паўнаце рэалізацыі структурнай схемы – поўныя і няпоўныя. Прынцыпы класіфікацыі і тыпалагічная характарыстыка сказаў у сучаснай лінгвістычнай літаратуры.

Тэма 13 Галоўныя і даданыя члены сказа
Фармальная арганізацыя простага сказа. Структурная аснова (прэдыкатыўнае ядро) простага сказа. Структурная схема і парадыгма простага сказа і іх састаўныя кампаненты. Галоўныя і даданыя члены, узаемаадносіны паміж імі. Марфалагізаваныя і немарфалагізаваныя члены сказа. Вучэнне аб членах сказа ў сучаснай лінгвістычнай літаратуры.

Дзейнік двухсастаўнага сказа і суадносны з ім галоўны член аднасастаўнага сказа. Структурныя тыпы дзейніка двухсастаўнага сказа і суадноснага з ім галоўнага члена аднасастаўнага сказа і спосабы іх выражэння.

Выказнік двухсастаўнага сказа і суадносны з ім галоўны член аднасастаўнага сказа. Структурныя тыпы выказніка двухсастаўнага сказа і суадноснага з ім галоўнага члена аднасастаўнага сказа і спосабы іх выражэння. Сувязь выказніка з дзейнікам, яе віды і рэалізацыя ў двухсастаўным сказе.

Азначэнне як недэтэрмінаваны член сказа. Дапасаваныя і недапасаваныя азначэнні. Прыдатак. Структурныя тыпы дапасаваных і недапасаваных азначэнняў і прыдаткаў і спосабы іх выражэння. Роля азначэння ў пашырэнні структурнай схемы сказа.

Дапаўненне як недэтэрмінаваны і дэтэрмінаваны член сказа. Прыдзеяслоўныя, прыйменныя і прыадвербіяльныя дапаўненні. Прамыя і ўскосныя дапаўненні. Структурныя тыпы недэтэрмінаваных і дэтэрмінаваных дапаўненняў і спосабы іх выражэння. Роля дапаўнення ў па-шырэнні структурнай схемы сказа.

Акалічнасць як недэтэрмінаваны і дэтэрмінаваны член сказа. Акалічнасці часу, месца, прычыны, мэты, умовы, уступкі, спосабу дзеяння, меры і ступені і інш. Структурныя тыпы недэтэрмінаваных і дэтэрмінаваных акалічнасцей і спосабы іх выражэння. Роля акалічнасцей у пашырэнні структурнай схемы сказа.

Тэма 14 Віды аднасастаўных сказаў
Структурная схема аднасастаўных сказаў. Дзеяслоўныя аднасастаўныя сказы: пэўна-асабовыя, няпэўна-асабовыя, абагульнгена-асабовыя, безасабовыя, інфінітыўныя. Спосабы выражэння галоўнага члена сказ ў іх. 

Намінатыўныя, назыўныя, генітыўныя, вакатыўныя і канструкцыі з назоўным уяўленнем.

Тэма 15 Аднародныя і адасобоеныя члены сказа
Сказы з аднароднымі членамі. Аднародны рад членаў і яго арганізацыя. Адкрытыя і закрытыя, злучнікавыя і бяззлучнікавыя рады аднародных членаў. Функцыя аднародных членаў у сказе. Семантыка-сінтаксічныя адносіны паміж аднароднымі членамі і спосабы іх выражэння. Абагульняючыя словы пры аднародных членах сказа.

Сказы з адасобленымі членамі. Асноўныя ўмовы адасаблення членаў у сказе: камунікатыўныя, граматычныя і семантычныя. Структура адасобленых членаў, іх функцыя, значэнне і сродкі сувязі ў сказе. Адасобленыя паўпрэдыкатыўныя члены: атрыбутыўныя, акалічнасныя і аб'ектныя. Адасобленыя паясняльныя члены: удакладняльныя, тлумачальныя, абмежавальна-вылучальныя і далучальныя. Адасобленыя параўнальныя члены (звароты).

Сказы са звароткам. Структура зваротка і спосабы яе арганізацыі. Функцыя, значэнне і сувязь зваротка ў сказе.

Тэма 16 Пабочныя і ўстаўныя словы, словазлучэнні і сказы
Сказы з пабочнымі і ўстаўнымі канструкцыямі. Размежаванне пабочных і ўстаўных канструкцый (слоў, словазлучэнняў і сказаў). Структура пабочных і ўстаўных канструкцый і спосабы яе арганізацыі. Функцыя, значэнне і сувязь пабочных і ўстаўных канструкцый у сказе.

Тэма 17 Складаныя сказы
Фармальная, семантычная і камунікатыўная арганізацыя складанага сказа. Прынцыпы класіфікацыі і тыпалагічная характарыстыка складаных сказаў у сучаснай лінгвістычнай літаратуры.

Складаназлучаныя сказы. Граматычная прырода складаназлучаных сказаў. Структура і значэнне складаназлучаных сказаў. Складаназлучаныя сказы адкрытай і закрытай структуры. Семантыка-сінтаксічныя адносіны паміж прэдыкатыўнымі часткамі складаназлучаных .сказаў і спосабы іх выражэння. Тыпы прэдыкатыўных частак складаназлучанага сказа: спалучальныя, супастаўляльныя, супраціўныя, пералічальна-размеркавальныя, градацыйныя і далучальныя. 

Складаназалежныя сказы. Граматычная прырода складаназалежных сказаў. Структура і значэнне складаназалежных сказаў. Складаназалежныя сказы расчлянёнай і нерасчлянёнай структуры. Галоўная і даданая прэдыкатыўныя часткі складаназалежнага сказа. Семантыка-сінтаксічныя адносіны паміж галоўнай і даданай часткамі складаназалежных сказаў і спосабы іх выражэння. Тыпы даданых частак складаназалежнага сказа: дзейнікавая, выказнікавая, азначальная, дапаўняльная і акалічнасныя (месца, часу, прычыны, мэты, умовы, уступкі, спосабу дзеяння і інш.). 

Парадак даданых частак у складаназалежным сказе. Складаназалежныя сказы ўскладненай будовы. Складаназалежныя сказы з некалькімі галоўнымі і некалькімі даданымі часткамі. Сузалежнае (паралельнае) і паслядоўнае падпарадкаванне прэдыкатыўных частак у складаназалежных сказах.

Бяззлучнікавыя складаныя сказы. Граматычная прырода бяззлучнікавых складаных сказаў. Структура і значэнне бяззлучнікавых складаных сказаў. Бяззлучнікавыя складаныя сказы адкрытай і закрытай, тыпізаванай і нетыпізаванай структуры. Семантыка-сінтаксічныя адносіны паміж прэдыкатыўньші часткамі бяззлучнікавых складаных сказаў і спосабы іх выражэння. Бяззлучнікавыя складаныя сказы з аднатыпнымі і разнатыпнымі прэдыкатыўнымі часткамі. Бяззлучнікавыя складаныя сказы ўскладненай будовы.

Камбінаваныя складаныя сказы. Граматычная прырода камбінаваных складаных сказаў. Структура і значэнне складаных сказаў з рознымі відамі сувязі. Сувязь прэдыкатыўных частак у камбінаваных складаных сказах, семантыка-сінтаксічныя адносіны паміж прэдыкатыўнымі часткамі і спосабы іх выражэння. Разнавіднасці камбінаваных складаных сказаў.

Тэма 18 Спосабы перадачы чужой мовы

Чужая мова і яе віды: простая, ускосная і няўласна-простая. Сінтаксічныя асаблівасці разнавіднасцей чужой мовы. Чужая мова і словы аўтара, сувязь і ўзаемаадносіны паміж імі. Рэпліка, маналог, дыялог, палілог і іх стылістычная роля.

Складанае сінтаксічнае цэлае (звышфразнае адзінства) як мінімальная адзінка звязнага тэксту. Граматычная прырода складанага сінтаксічнага цэлага. Структурная арганізацыя складанага сінтаксічнага цэлага. Семантыка-сінтаксічныя адносіны паміж кампанентамі (сказамі або іх функцыянальнымі аналагамі) складанага сінтаксічнага цэлага і спосабы іх выражэння. Сувязь кампанентаў складанага сінтаксічнага цэлага і сродкі яе рэалізацыі: злучнікі і злучальныя словы, часціцы, мадальныя словы, інтанацыя, парадак слоў, лексічныя паўторы асобных словаформ і іх эквівалентаў. Віды сувязі ў складаным сінтаксічным цэлым: паралельная, паслядоўная (ланцужковая) і змешаная (паралельна-паслядоўная). Складанае сінтаксічнае цэлае і абзац.

Тэма 19 Пунктуацыя
Прадмет і задачы пунктуацыі. Пунктуацыя як графічны сродак пісьмовай мовы. Значэнне пунктуацыі.

Асновы сучаснай пунктуацыі. Пунктуацыя і граматычная будова сказа. Пунктуацыя і сэнс сказа. Пунктуацыя і інтанацыйнае афармленне сказа. Нарматыўнасць сучаснай пунктуацыі. Пунктуацыйныя варыянты і іх зна-чэнне.

Класіфікацыя знакаў прыпынку. Раздзяляльныя і выдзяляльныя знакі прыпынку. Агульная характарыстыка знакаў прыпынку і асноўных правіл іх пастаноўкі ў пісьмовым тэксце.

ТЭАРЭТЫЧНЫ РАЗДЗЕЛ
Тэма 1. Марфеміка як раздзел мовазнаўства

Пытанні для абмеркавання:

1 Прадмет і задачы марфемікі, яе месца ў сістэме іншых раздзелаў мовазнаўства. Асноўныя паняцці марфемікі

2 Марфеміка як сістэма марфем мовы. Марфема як мінімальная значымая частка слоў

3 Марфемы, іх класіфікацыя паводле значэння

4 Класіфікацыя марфем паводле ролі ў складзе слова
Марфемiка – 1) марфемны лад мовы, сукупнасць марфем i iх тыпы; 2) раздзел мовазнаўсτва, якi вывучае тыпы i структуру марфем, iх адносiны адна да адной i да слова ў цэлым.

Асноўным аб’ектам даследавання марфемiкi з’яўляюцца марфемы, iх фармальныя вiдазмяненнi (морфы) i спалучальнасць. Марфеміка вывучае: 1) вiды марфем паводле значэння (каранёвыя i афiксальныя), месца адносна кораня (прэфiкс, постфiкс, iнфíкс i г. д.) i функцыi (формаўтваральныя i словаўтваральныя); 2) тыпы значэння марфем (агульнае лексiчнае, граматычнае, словаўтваральнае); 3) суадносiны моўных i маўленчых адзiнак (марфема i морф, слова i словаформа, аснова слова i аснова словаформы) i iнш.

Марфема (ад грэч. morphē ‘форма’) – элементарная структурная частка слова, якая валодае лексічным або граматычным значэннем і фармальнымі сродкамі яго выражэння: па-за-мац-оў-ва-ць, руд-а-валос-ы, бурштын-ав-ы, з-дранцв-е-ць, за-кар-коў-ва-ц-ца.
Тэма 2. Словаўтварэнне як раздзел мовазнаўства

Пытанні для абмеркавання:
1 Словаўтварэнне як раздзел мовазнаўства

2 Асноўныя паняцці словаўтварэння: вытворнае (матываванае) і слова, яго ўласцівасці, фармальныя і семантычныя сувязі з утваральнымі словамі

3 Спосабы словаўтварэння і іх разнавіднасці: тэрмін і паняцце. 

4 Словаўтваральны аналіз слова, яго спецыфіка, прынцыпы, задачы і віды
Словаўтварэнне – раздзел навукі аб мове, які вывучае структуру вытворных (утвораных) слоў:

-ад асновы якога слова ўтвараецца аналізуемае слова;

-які словаўтваральны сродак далучаецца да гэтай асновы;

-якія іншыя моўныя з’явы назіраюцца пры гэтым;

-якім спосабам з ліку марфемных або немарфемных яно ўтвараецца.

З боку словаўтварэння ўсе словы беларускай мовы падзяляюцца на два тыпы: невытворныя і вытворныя словы.

Да невытворнага слова нельга падабраць такое, ад якога яно ўтвараецца: бел-ы, выс-ок-і, чыт-а-ць.

Вытворныя словы ўтвараюцца ад асноў інш. слоў: сад – сад-ок, белы – бел-ават-ы, 

Утваральнае слова – слова, ад якога ўтвараецца новае слова: чытаць.

Утваральная аснова – аснова таго слова, ад якога ўтвараецца новае: чытаць.

Утворанае слова – слова, у складзе якога ёсць аснова другога слова – “чужая аснова”: перачытаць.

Словаўтваральны сродак – марфема (прыстаўка, суфікс ….), якая мае словаўтваральнае значэнне (утварае новае слова з новым значэннем) і далучаецца да ўтваральнай асновы.

Вылучаюць марфемныя і немарфемныя спосабы ўтварэння слоў.

Марфемныя спосабы:

1) суфіксальны, калі да ўтваральнай асновы далучаецца суфікс: звыклы – звыкла, рыба – рыбак;

2) нульсуфіксальны (бяссуфіксны): сіні – сінь, выходзіць – выхад;

3) прыставачны (прэфіксальны): чытаць – прачытаць, парадак – беспарадак;

4) прыставачна-суфіксальны: лес – пералесак, снег – падснежнік;

5) прыставачна-нульсуфіксальны: печ – падпечча, барада – безбароды;

6) постфіксальны: мыць – мыцца, запомніць – запомніцца;

7) прыставачна-постфіксальны: крычаць – дакрычацца, цярпець – нацярпецца;

8) суфіксальна-постфіксальны: куст – кусціцца, колас – каласіцца;

9) прыставачна-суфіксальна-постфіксальны: шчодры – расшчодрыцца;

10) флексійны: кум – кума;

11) складанне (знаходзіцца на мяжы паміж марфемнымі і немарфемнымі спосабамі ўтварэння):

-асноваскладанне: хлеб + завод – хлебазавод;
-словаскладанне: вагон + рэстаран – вагон-рэстаран;

-асноваскладанне з суфіксацыяй: першы + курс – першакурснік;

-складанне часткі слова і цэлага слова: фізкультура; 

-утварэнне складанаскарочаных слоў (абрэвіяцыя): 

а) складовая (з 2-х складоў): калгас, прафкам;

б) ініцыяльная (гукавая і літарная): ЦУМ, ВНУ, ГДУ;

в) змешаная: райана, БелТА.

Немарфемныя спосабы:

1) лексіка-семантычны, калі ў вядомага слова з’яўляецца новае значэнне: спадарожнік (чалавек) – спадарожнік (касмічны); галасаваць (аддаць свой голас за каго-небудзь) – галасаваць (спыняць машыну);

2) лексіка-сінтаксічны (зліццё): мала населены – маланаселены, вышэй адзначаны – вышэйадзначаны;

3) марфолага-сінтаксічны (пераход слова з адной часціны мовы ў другую): дзяжурны, мінулае.

Тэма 3. Марфалогія як раздзел мовазнаўства
Пытанні для абмеркавання:
1 Марфалогія як раздзел мовазнаўства

2 Часціны мовы як лексіка-граматычныя класы слоў, прынцыпы іх класіфікацыі і выдзялення

3 Сістэма часцін мовы ў беларускай мове

4 Пераходныя з'явы ў сістэме часцін мовы
Марфалогія (ад грэч. слоў morphe ’форма’ і logos ’вучэнне’) – раздзел граматыкі, у якім вывучаюцца граматычныя ўласцівасці слова (часцінамоўная прыналежнасць, здольнасць змяняцца ці быць нязменным і яго граматычныя значэнні). Такім чынам, у марфалогіі разглядаюцца часціны мовы як граматычныя класы слоў, а таксама іх марфалагічныя катэгорыі і формы. У задачы марфалогіі ўваходзіць вызначэнне такіх паняццяў, як слова, словаформа (ці граматычная форма слова), парадыгма, граматычнае значэнне, граматычная форма, граматычная катэгорыя, часціна мовы; размеркаванне па часцінах мовы, а ўнутры часцін мовы – па лексікаграматычных разрадах, функцыянаванне і ўзаемапераход часцін мовы.

Граматычнае значэнне – гэта абагульнена-адцягненае значэнне аднатыпных словаформаў, якія маюць рэгулярнае марфалагічнае выражэнне. Граматычныя значэнні выражаюцца пэўнымі моўнымі сродкамі, якія называюцца граматычнымі формамі. Формы слова – гэта разнавіднасці аднаго і таго ж слова, якія адрозніваюцца граматычнымі значэннямі. Па-за граматычнай формай не існуе ніводнага граматычнага значэння.

Граматычныя катэгорыі – гэта найбольш абстрактнае паняцце, сістэма супрацьпастаўленых словаформаў з агульным граматычным зместам. Да іменных катэгорый адносяць род, лік, склон; да дзеяслоўных – трыванне, стан, лад, час, асобу. Граматычныя катэгорыі дзеляцца на класіфікацыйныя (лексіка-граматычныя) – да іх адносяцца катэгорыі роду і адушаўлёнасці/неадушаўлёнасці назоўнікаў; словазмяняльныя – род (прыметнікаў), лік, склон, ступені параўнання, дзеяслоўныя катэгорыі (акрамя катэгорыі трывання).

Часцiны мовы – гэта лексіка-граматычныя разрады слоў, для якіх уласціва абагульненае граматычнае значэнне, пэўны комплекс граматычных катэгорый, агульнасць словазмянення і агульнасць асноўных сіктаксічных функцый. Падзел слоў па часціах мовы адбываецца на аснове іх катэгарыяльнага значэння, марфалагічных прымет, сінтаксічных уласцівасцей і сістэмы словаўтварэння. Катэгарыяльнае значэнне – гэта абагульненае значэнне слоў пэўнай часціны мовы, не звязанае з лексічным значэннем кожнага асобнага слова.

Тэма 4. Назоўнік

Пытанні для абмеркавання:
1 Назоўнік як часціна мовы

2 Характарыстыка катэгорыі роду назоўнікаў

3 Характарыстыка катэгорыі ліку назоўнікаў у параўнанні з іншымі лексіка-граматычнымі катэгорыямі 

4 Характарыстыка катэгорыі склону назоўнікаў; тыпы асноў назоўнікаў і іх скланенне

Назоўнік – самастойная часцiна мовы, якая характарызуецца значэннем прадметнасцi. Назоўнiкi называюць канкрэтныя прадметы рэчаіснасці (кажух, стол, кветка), асоб (дзiця, жанчына, чалавек), жывыя і міфічныя iстоты (вавёрка, камар, русалка, чорт), рэчывы (вада, пясок, соль), факты, падзеi, з’явы прыроды (канiкулы, сход, вецер), а таксама ўласцiвасцi, якасцi, дзеяннi, стан, што разумеюцца абстрактна (дабрыня, бег, чырвань, хадзьба). Назоўнікі, якія маюць значэнне якасці і дзеяння, абазначаюць апрадмечаную прымету ці дзеянне або стан, якія не суадносяцца з утваральнікам і не ўказваюць на час. Падобнага тыпу назоўнікі лексічна прадметаў не называюць. Значэнне прадметнасцi назоўнiкаў вызначаецца пры дапамозе лагічных пытанняў хто?, што? і выяўляецца ў тым, што назоўнiкi належаць да аднаго з трох родаў (мужчынскага, жаночага, нiякага), маюць форму адзiночнага або множнага лiку i змяняюцца па склонах. У сказе назоўнiкi выконваюць розную сiнтаксiчную функцыю. Часцей за ўсё яны выступаюць у ролi дзейнiка або дапаўнення: Звiнiць, пяе, iскрыцца вясёлы ручаёк, жывой вадою поiць травiнку, каласок (А. Русак). У гэтым сказе ручаёк – дзейнiк, травiнку, каласок – прамыя дапаўненнi, а вадою – ускоснае дапаўненне. 

Усе агульныя назоўнiкi падзяляюцца на канкрэтныя і абстрактныя. Канкрэтныя назоўнiкi абазначаюць прадметы рэчаiснасцi i з’явы прыроды: бяроза, гром, дом. Канкрэтнымi лiчацца i назоўнiкi, якiя абазначаюць дзеянне, стан, час, грамадскiя падзеi i некаторыя iншыя з’явы рэчаiснасцi, калi яны ўяўляюцца як канкрэтныя i паддаюцца лiчэнню: адказ, запаленне, ранiца, мiтынг. Канкрэтныя назоўнiкi маюць формы адзiночнага i множнага лiку (таполя – таполi, мароз – маразы, адказ – адказы, кніга – кнігі), а таксама спалучаюцца з колькаснымi лiчэбнiкамi (тры лiпы, пяць гадоў, восем сталоў, адзін падручнік). Не змяняюцца па ліках нескланяльныя назоўнікі (пано, таксі, кашнэ) і словы, якія ўжываюцца толькі ў множным ліку (вароты, акуляры). Канкрэтныя назоўнікі могуць быць адушаўлёнымі і неадушаўлёнымі: хата, вучань, горад. Абстрактныя назоўнiкi абазначаюць адцягненыя паняццi, якасць, дзеянне, стан: рэалiзм, чырвань, касьба.

Зборныя назоўнiкi – гэта словы, якiя абазначаюць сукупнасць людзей, жывых iстот, аднародных прадметаў як адно непадзельнае цэлае. Характэрная прымета гэтых назоўнiкаў – гэта адсутнасць у iх формы множнага лiку: студэнцтва, карэнне, ядловец.

Рэчыўныя назоўнiкi абазначаюць назвы рэчываў аднароднага саставу. Такiя рэчывы можна дзялiць на часткi. Да iх належаць назвы хiмiчных элементаў: цынк, азот, вадарод; тканiн: шоўк, паркаль, бавоўна; прадуктаў харчавання: алей, сыр, малако; карысных выкапняў: вугаль, нафта, торф; лякарстваў: анальгiн, аспірын, валiдол; розных матэрыялаў, адходаў вытворчасці: пясок, бетон, апілкі; сельскагаспадарчых культур: авёс, пшанiца, гарох. Рэчывы, абазначаныя такімі назоўнікамі, могуць быць вымераны, але не падлічаны.

Тэма 5. Прыметнік

Пытанні для абмеркавання:
1 Прыметнік як часціна мовы

2 Лексіка-граматычныя разрады прыметнікаў

3 Вышэйшая і найвышэйшая ступені параўнання якасных прыметнікаў, іх формы, значэнне, ужыванне, утварэнне

Прыметнік – знамянальная часціна мовы, якая абазначае прымету прадмета і выражае гэта значэнне ў форме граматычнай залежнасці ад назоўніка: цёплы дзень, халодная ноч, новае жыццё.

Асноўнае значэнне прыметніка – абазначэнне прыметы прадмета, якая можа выражацца непасрэдна, праз лексічнае значэнне слова: белы, сухі, малады; праз адносіны аднаго прадмета да другога: вячэрні, драўляны, брэсцкi; прыметнікі могуць абазначаць прыналежнасць iндывiдуальнай асобе цi жывой iстоце: матчына, дзедаў, мядзведжы, буслава. Да прыметнікаў адносяцца таксама некаторыя нязменныя запазычаныя словы, якія называюць прымету (бардо, бэж, дэкальтэ). Сваю прыналежнасць да прыметнікаў яны выяўляюць толькі сінтаксічна, у спалучэнні з назоўнікам (колер бэж, матэрыял букле, прычоска карэ, рукаў кімано, ніткі мулінэ).

Характар прыметы (колькасна зменная ці пастаянная, сталая) і граматычныяасаблівасці прыметнікаў з’яўляюцца асновай для іх падзелу на лексіка-граматычныя разрады: якасныя, адносныя, прыналежныя. Якасныя прыметнікі абазначаюць якасці і ўласцівасці, якія ўспрымаюцца органамі пачуццяў, ацэньваюцца чалавекам: салодкі, спагадлівы, ясны, цудоўны, малады, жоўты. Адносныя прыметнікі абазначаюць прымету прадмета праз яго адносіны да другога прадмета, дзеяння, акалічнасці. Прыналежныя прыметнікі выражаюць розныя адценні асабістай прыналежнасці: Сцёпкава пісьмо, буслава гняздо, Аленчына хата, камарыны пiск, воўчы след. Яны адказваюць на пытанне чый?

Тэма 6. Лічэбнік і займеннік

Пытанні для абмеркавання:
1 Лічэбнік як лексіка-граматычны клас

2 Разрады лічэбнікаў паводле значэння

3 Скланенне лічэбнікаў розных разрадаў

4 Займеннік як часціна мовы і яго месца ў сістэме часцін мовы

5 Разрады займеннікаў паводле лексічнага значэння

Лiчэбнiк – часцiна мовы, якая абазначае абстрактныя лiкi (тры, пяць, восем), колькасць аднародных прадметаў (чатыры падручнiкi, сем сталоў, дзевяць бяроз) цi парадак прадметаў пры лiчэннi (пяты месяц, адзiнаццаты дзень, дваццаты загад). Тыя лiчэбнiкi, якiя называюць абстрактны лiк, маюць значэнне адцягненай колькасцi, якая перадаецца без сувязi лiчэбнiка з назоўнiкам: пяць плюс шэсць – адзiнаццаць; дзевяць дзелiцца на тры. Калi лiчэбнiк спалучаецца з назоўнiкам, то ён выражае значэнне канкрэтнай колькасцi цi парадкавы нумар пры лiчэннi: пятнаццаць студэнтаў, тры сустрэчы, пяты чалавек. 

Колькасныя лiчэбнiкi абазначаюць абстрактны лiк (сорак, дваццаць шэсць), пэўную колькасць прадметаў пры лiчэннi (пяць вучняў, тры дубы), колькасць як сукупнасць (трое сяброў, чацвёра птушанят), колькасць як пэўную частку цэлага (тры чацвёртыя лiтра, дзве пятыя гектара) і адказваюць на пытанне колькі?

Зборныя лiчэбнiкi абазначаюць колькасць прадметаў як сукупнасць, як адно цэлае: шасцёра, дзявяцера. Утвараюцца яны ад колькасных лiчэбнiкаў пры дапамозе суфiксаў -ој-: дво[јэ] ← два,тро[јэ] ← тры; -ёр-: пяцёра ← пяць, шасцёра ← шэсць; -ер-: дзявяцера ← дзевяць, дзясяцера ← дзесяць.

Дробавыя лiчэбнiкi абазначаюць дробавыя лiкi – частку цэлага, цэлы лiк i яго частку: чатыры восьмыя, шэсць дзясятых, тры цэлыя i пяць восьмых.

Займеннік – гэта лексіка-граматычны разрад слоў, які ўказвае на прадметы, прыметы прадметаў ці колькасць, не называючы іх. У самім тэрміне як бы сумяшчаюцца два аспекты значэння займеннікаў: лексічны – не называючы паняццяў, абагульнена ўказваць на іх, і функцыянальны – здольнасць замяняць імя. 

У адпаведнасці з лексічным значэннем займеннікі традыцыйна падзяляюцца на дзевяць разрадаў: асабовыя, зваротны, прыналежныя, указальныя, азначальныя, пытальныя, адносныя, адмоўныя, няпэўныя.

Тэма 7. Дзеяслоў і яго формы

Пытанні для абмеркавання:
1 Агульная характарыстыка граматычных катэгорый і граматычных форм дзеяслова

2 Неазначальная форма дзеяслова (інфінітыў), яе граматычнае значэнне, марфалагічныя адзнакі і сінтаксічныя функцыі

3 Дзеепрыметнік як дзеяслоўна-іменная форма

4 Дзеепрыслоўе як дзеяслоўна-прыслоўная форма

Дзеяслоў – знамянальная часціна мовы, якая абазначае дзеянне або стан асоб, прадметаў, з’яў як працэс i выражае яго з дапамогай граматычных катэгорый асобы, часу, трывання, стану, ладу, пераходнасці/непераходнасці, зваротнасці/незваротнасці. Формамі дзеяслова выражаюцца таксама катэгорыі ліку, а ў прошлым часе абвеснага ладу і ва ўмоўным ладзе – і катэгорыя роду. Як працэс дзеяслоў перадае i фізічнае дзеянне (чытаць, касiць, маляваць), i стан (радавацца, спаць, маўчаць), і змены прыметы (чырванець, бялець, сiнець), i мову i думку (думаць, гаварыць, разважаць), i рух i перамяшчэнне (ляцець, ехаць, бегчы), i адносiны (любiць, паважаць, кахаць).

У сучаснай беларускай мове дзеяслоў характарызуецца наяўнасцю двух класаў форм: спрагальных i неспрагальных. Да спрагальных адносяцца формы, якія змяняюцца па асобах, ліках (спяваю, спяваеш, спявае, спяваем, спяваеце, спяваюць); часах (спяваю, спяваў, буду спяваць); ладах (спяваю, спявай, спяваў бы); у формах прошлага часу і ўмоўнага ладу – па родах (спяваў, спявала, спяваў бы, спявала б). Значыць, да спрагальных адносяцца формы цяперашняга, прошлага i будучага часоў абвеснага ладу, формы загаднага i ўмоўнага ладоў. Да неспрагальных форм дзеяслова адносяцца інфінітыў, або неазначальная форма дзеяслова (намаляваць, купiць, засеяць); дзеепрыметнік (намаляваны, куплены, засеяны); дзеепрыслоўе (намаляваўшы, купiўшы, засеяўшы). Iнфiнiтыў i дзеепрыслоўе – гэта нязменныя формы дзеяслова, а дзеепрыметнiк – зменная (скланяльная) форма. 

Тэма 8. Прыслоўе

Пытанні для абмеркавання:
1 Прыслоўе як часціна мовы

2 Разрады прыслоўяў па значэнні: азначальныя і акалічнасныя

3 Ступені параўнання (вышэйшая і найвышэйшая) якасных прыслоўяў, іх утварэнне і ўжыванне

4 Безасабова-прэдыкатыўныя словы і прыслоўі: агульныя і адметныя адзнакі

Прыслоўе – гэта часціна мовы, якая абазначае прымету дзеяння, прымету прадмета ці іншай прыметы: добра спяваюць, вельмі спакойны, надта хутка, зрабіць па-гаспадарску, прыехаць вечарам.

У сказе прыслоўі часцей за ўсё выконваюць функцыю акалічнасці спосабу дзеяння, радзей – функцыю акалічнасці часу, месца, прычыны, мэты, меры і ступені: чытаць уголас, зрабіць напаказ, заўважыць здалёк. Я нерухома стаяў на адным месцы… (М. Капыловіч); азначэння: кашуля навыпуск, дом насупраць, размова па-англійску. Магчыма, на яго характары пакінула свой след жыццё наводшыбе (I. Навуменка); выказніка ў двухсастаўным сказе: Вёска зусім блізка. Прыпынак побач. Было крышку жніва сярпом (Д. Бічэль-Загнетава). Пры ўмове субстантывацыі прыслоўі могуць выконваць функцыю дзейніка ці дапаўнення: Наша заўтра будзе яшчэ больш цудоўным; Не адкладвай на потым.
Тэма 9. Службовыя часціны мовы 

Пытанні для абмеркавання:
1 Агульная характарыстыка службовых слоў

2 Прыназоўнікі як непаўназначная службовая часціна мовы

3 Злучнікі як непаўназначная службовая часціна мовы

4 Часціцы як непаўназначная службовая часціна мовы, іх асаблівасці і месца ў сістэме іншых часцін мовы

Прыназоўнік – гэта службовая часціна мовы, якая ўдакладняе значэнне ўскосных склонаў і выражае адносіны паміж назоўнікам (або займеннікам) і іншымі словамі ў сказе. Аб’яднанне прыназоўніка і склонавай формы залежнага назоўнiка атрымала ў мовазнаўстве назву ‘сінтаксічнай формы слова’: з горада, у лесе, пры дарозе, сярод вяскоўцаў, побач з сябрамi. 

Злучнік – службовая часціна мовы, якая служыць для сувязі сінтаксічных адзінак і паказвае на сэнсава-граматычныя адносіны паміж імі. Злучнікі, як і іншыя службовыя словы, не з’яўляюцца членамі сказа. Гэта нязменныя словы, яны не маюць фармальных паказчыкаў для выражэння граматычных катэгорый. Не валодаюць яны i лексiчным значэннем. У мове злучнікі не могуць існаваць асобна, без самастойных слоў. Іх ужыванне магчыма толькі ў кантэксце, дзе яны выконваюць арганiзацыйную функцыю.

Часціцы – гэта непаўназначныя дапаможныя словы, якiя выражаюць дадатковыя сэнсавыя, мадальна-валявыя ці эмацыянальныя адценні значэння слоў, словазлучэнняў або сказаў. Часціцы не маюць самастойнага лексiчнага значэння, так як яны не называюць прадметаў і з’яў рэчаіснасці. Яны не з’яўляюцца членамі сказа, не ўжываюцца асобна ад знамянальных часцін мовы, а далучаюцца да слоў, словазлучэнняў ці сказаў: Астацца б хоць на пару гадзiн сам-насам з лесам. Вунь лес. Як прыемна пахне збожжа! Па-за сказам часцiцы страчваюць тыя дадатковыя адценнi значэнняў, якiя яны надаюць моўным адзiнкам.

Тэма 10. Прадмет і задачы сінтаксісу

Пытанні для абмеркавання:
1 Прадмет і задачы сінтаксісу

2 Сувязь сінтаксісу з марфалогіяй, лексікалогіяй, фанетыкай (інтанацыяй)

3 Асноўныя сінтаксічныя адзінкі: свабодная словаформа, словазлучэнне, сказ (просты і складаны), складанае сінтаксічнае цэлае (звышфразнае адзінства)

4 Асноўныя аспекты сінтаксісу: канструктыўны, камунікатыўны, функцыянальны, семантычны і стылістычны

Тэрмін ‘сінтаксіс’ двухзначны. Ён ужываецца для абазначэння аб’екта вывучэння і для абазначэння раздзела навукі аб мове. Сінтаксіс мовы як аб’ект вывучэння – гэта сінтаксічная арганізацыя, сукупнасць існуючых у мове заканамернасцей, якія рэгулююць пабудову сінтаксічных адзінак. Сінтаксіс як навука – гэта раздзел граматыкі, які вывучае пабудову і значэнне сінтаксічных адзінак. Увогуле ў перакладзе з грэчаскай мовы syntaxis азначае складанне, пабудова, пастаноўка ў пэўны парадак. Гэта раздзел граматыкі, які вывучае законы спалучэння слоў у словазлучэнні і сказы, будову сказаў і іх структурныя тыпы. Сінтаксіс з’яўляецца найвышэйшым узроўнем мовы, бо менавіта на гэтым узроўні ажыццяўляецца галоўная функцыя мовы – камунікатыўная, функцыя зносін. 

Прадметам сінтаксісу з’яўляюцца словазлучэнні і сказы. У задачы сінтаксісу ўваходзіць наступнае:

1) апісанне тыпаў словазлучэнняў, сказаў, іх структурных частак; 

2) высвятленне асаблівасцей іх выкарыстання ў мове; 

3) вызначэнне спосабаў злучэння слоў, іх функцый і значэння ў сказе; 

4) устанаўленне характару і відаў адносін паміж словамі ў словазлучэннях і сказах.

Асноўнымі сінтаксічнымі адзінкамі з’яўляюцца словазлучэнне, просты сказ, складаны сказ.

Тэма 11. Словазлучэнне як непрэдыкатыўная адзінка

Пытанні для абмеркавання:
1 Адметныя адзнакі словазлучэння 

2 Класіфікацыя словазлучэнняў 

3 Падпарадкавальная сувязь і спосабы яе рэалізацыі

4 Асаблівасці дапасавання і кіравання ў беларускай мове

Словазлучэнне – гэта такое сэнсава-граматычнае аб’яднанне двух або некалькіх самастойных слоў у сказе, якія звязаны паміж сабою граматычна і па сэнсе і абазначаюць пэўныя паняцці. Зыходзячы з гэтага азначэння можна вылучыць асноўныя прыкметы словазлучэння: кампаненты словазлучэння – самастойныя часціны мовы; адзін кампанент (залежнае слова) словазлучэння залежыць ад другога (галоўнае слова), прычым галоўнае слова мае асноўнае лексічнае значэнне, а залежнае яго канкрэтызуе.

Словазлучэнне неабходна адрозніваць ад іншых спалучэнняў слоў. Не з’яўляюцца словазлучэннямі:

1) спалучэнне дзейніка і выказніка: свеціць сонейка;

2) аднародныя члены сказа (у вузкім сэнсе): дарослыя і дзеці;

3) складаныя формы будучага часу: будзе пісаць;

4) складаныя формы загаднага ладу дзеяслова: давайце напішам;

5) складаныя формы вышэйшай і найвышэйшай ступеняў параўнання прыметнікаў і прыслоўяў: больш смелы, менш упэўнена;

6) спалучэнне прыназоўніка з назоўнікам: на праця́гу лета;

7) састаўныя лічэбнікі: трыста сорак пяць;

8) састаўныя злучнікі: для таго каб;

9) спалучэнне аднаго і таго ж назоўніка ў розных склонавых формах з прыназоўнікам і без яго: дурань дурнем, месяц за месяцам;

10) спалучэнне слова і адасобленага члена сказа, які адносіцца да гэтага слова – гэта так званая паўпрэдыкатыўная сувязь: зямля, пакрытая снегам.

Паводле структуры словазлучэнні падзяляюцца на простыя і складаныя.

Простыя словазлучэнні ўключаюць у свой склад  два самастойныя словы: блакітнае неба. Да простых словазлучэнняў адносяць і такія словазлучэнні, у якіх залежны кампанент выражаны: 1) складанай назвай: наведаць Далёкі Усход; 2) сінтаксічна непадзельным спалучэннем або аналітычнай (складанай) граматычнай формай: спаць трывожным сном, студэнт трэцяга курса, самае высокае дрэва. У такіх словазлучэннях залежны кампанент выконвае функцыю аднаго члена сказа. Сустракаюцца выпадкі, калі ў простым словазлучэнні не залежны, а галоўны кампанент выражаны сінтаксічна непадзельным спалучэннем або аналітычнай граматычнай формай: прыняць удзел у дыскусіі, будзем пісаць пераказ.

Складаныя словазлучэнні – гэта тыя, што складаюцца з трох і больш самастойных слоў. Яны ўтвараюцца:

1) шляхам далучэння да залежнага слова аднаго або некалькіх паясняльных слоў: успамінаць наша свята;

2) шляхам далучэння да галоўнага слова аднаго або некалькіх паясняльных слоў: з задавальненнем успамінаць свята;

3) шляхам далучэння да галоўнага і залежнага кампанентаў аднаго або некалькіх самастойных слоў: з задавальненнем успамінаць наша свята.

Паводле сэнсавай спаянасці кампанентаў словазлучэнні падзяляюцца на свабодныя і несвабодныя.

У свабодных словазлучэннях словы захоўваюць сваю сэнсавую самастойнасць і могуць свабодна ўступаць у сінтаксічныя адносіны з іншымі словамі. Свабодныя словазлучэнні абазначаюць расчлянёныя паняцці. Кожнае слова, што ўваходзіць у такія словазлучэнні, мае свае асобныя функцыі ў сказе: зялёныя дрэвы, драўляная падлога.

Несвабодныя словазлучэнні страцілі сэнсавыя і граматычныя адносіны паміж словамі і ўжываюцца для абазначэння аднаго нерасчлянёнага паняцця. Пэўнае слова такіх словазлучэнняў, як правіла, мае пераносны сэнс, а таму не можа ўступаць свабодна ў спалучэнні з іншымі словамі: палярны круг, набіць руку. У сказе такія словазлучэнні выконваюць ролю аднаго члена сказа.

Параўнаем словазлучэнні даць кнігу і даць абяцанне. У першым абодва кампаненты маюць самастойнае лексічнае значэнне (дзеянне і прадмет), у другім лексічнае значэнне граматычна галоўнага слова аслаблена: даць абяцанне – паабяцаць.

Да непадзельных словазлучэнняў належаць:

1) фразеалагізмы: белая варона, ламаць галаву, заварыць кашу;

2) дзеяслоўна-іменныя звароты, эквівалентныя слову: прыняць рашэнне (вырашыць), атрымаць перамогу (перамагчы), мець значэнне (значыць);

3) спалучэнні сінтаксічна службовых слоў з інфінітывам: хачу вучыцца, люблю чытаць, павінен вярнуцца;

4) колькасна-іменныя спалучэнні: некалькі вучняў, большасць абітурыентаў;

5) займеннікавыя спалучэнні: усе студэнты, нешта незвычайнае, некаторыя з вас;

6) назоўнікавыя спалучэнні з залежным назоўнікам у форме творнага склону ў сказах з выказнікам у форме множнага ліку: Дзед з унукам рамантавалі падлогу;

7) састаўныя ўласныя назвы і тэрміны: Вялікае княства Літоўскае, Заходняя Дзвіна, крывяны ціск, востры вугал.

Неабходна размяжоўваць сінтаксічна несвабодныя (дзяўчынка з блакітнымі вачамі, чалавек сталага ўзросту) і фразеалагічна несвабодныя словазлучэнні (своечасова даць лататы).

Паводле сінтаксічнай сувязі словазлучэнні падзяляюцца на прэдыкатыўныя і непрэдыкатыўныя. Прэдыкатыўныя словазлучэнні – спалучэнне дзейніка і выказніка. Непрэдыкатыўныя словазлучэнні звязваюцца пры дапамозе гіпатаксічнай і паратаксічнай сувязі. 

Гіпатаксічная сувязь – гэта аб’яднанне двух граматычна нераўнапраўных слоў, з якіх адно залежыць ад другога. Паратаксічная сувязь характэрна для граматычна раўнапраўных слоў.

Разнавіднасці паратаксічнай (злучальнай) сувязі:

З’яднанне – такі від сінтаксічнай паратаксічнай сувязі, пры якім раўнапраўныя словы спалучаюцца паміж сабой: залікі і экзамены, хлопчык і лётчык.

Раз’яднанне – такі від сінтаксічнай паратаксічнай сувязі, пры якім раўнапраўныя словы супастаўляюцца паміж сабой: малады, але хілы.

Перараз’яднанне – такі від сінтаксічнай паратаксічнай сувязі, пры якім раўнапраўныя словы чаргуюцца або ўзаемна выключаюць адно другое: ці вясной, ці летам; ці экзамен, ці залік.

Разнавіднасці гіпатаксічнай (падпарадкавальнай) сувязі:

Дапасаванне – такі від сінтаксічнай гіпатаксічнай сувязі, пры якім формы залежнага слова прыпадабняюцца да граматычных форм галоўнага слова (часцей за ўсё гэта прыметнікі, дзеепрыметнікі, азначальныя займеннікі, парадкавыя лічэбнікі + назоўнік). Дапасаванне можа быць поўным і няпоўным. Поўным дапасаванне з’яўляецца тады, калі залежнае слова прымае ўсе формы галоўнага: разгорнутая кніга, першая сустрэча. Няпоўным дапасаванне з’яўляецца тады, калі залежнае слова набывае не ўсе ўласцівыя яму граматычныя формы ў адпаведнасці з формамі галоўнага слова: наша доктар, рака Сож, вёска Навасёлкі.

Кіраванне – такі від сінтаксічнай гіпатаксічнай сувязі, пры якім галоўнае слова патрабуе ад залежнага формы пэўнага ўскоснага склону: напісаць пісьмо, сустрэцца ў тэатры. Галоўнае слова можа кіраваць залежным пры дапамозе прыназоўнікаў і без іх. Пагэтаму вылучаюць прыназоўнікавае і беспрыназоўнікавае кіраванне: займалася па вечарах, атрымаць пісьмо. Кіраванне можа быць моцным і сла́бым. Моцным кіраванне з’яўляецца тады, калі кіруючае (галоўнае) слова абавязкова патрабуе пэўнай формы залежнага слова: чытаць кнігу. Сла́бым кіраванне з’яўляецца тады, калі форма залежнага слова не абумоўлена прыродай кіруючага слова: чытаць брату. Таму пры ім часта могуць быць розныя ўскосныя формы склонаў: працаваць у лесе – 2 пыт: дзе? У чым? Часцей слабае – калі акаліч.адносіны. Вельмі часта пры слабым кіраванні да залежнага кампанента можна паставіць пытанне дапаўнення і акалічнасці: легчы (на што? і як?) на спіну, прыехаць (чым? і як?) цягніком.

Прымыканне – такі від сінтаксічнай гіпатаксічнай сувязі, пры якім залежнае слова звязваецца з галоўным па сэнсе і інтанацыйна. Як правіла, прымыкаюць нязменныя часціны мовы: прыслоўі, дзеепрыслоўі, інфінітыў: ісці хутка, размова па-беларуску, гаварыць не спыняючыся. Акрамя таго, прымыкаюць так званыя нескланяльныя прыметнікі (паліто хакі, праграма мінімум) і нязменныя прыналежныя прыметнікі яго, яе, іх (яго дом, яго кватэра, яго дзеці). Неабходна заўважыць, што нескланяльныя назоўнікі не прымыкаюць, а кіруюцца, да іх можна паставіць склонавае пытанне; яны могуць мець пры сабе прыназоўнікі: слухала радыё, ехаць у таксі.

Паводле выражэння галоўнага слова словазлучэнні падзяляюцца на іменныя (назоўнікавыя, прыметнікавыя, лічэбнікавыя, займеннікавыя), дзеяслоўныя і прыслоўныя. Дапамога студэнтам – назоўнікавае, здольны да вучобы – прыметнікавае, трэці ад краю – лічэбнікавае, што-небудзь прыемнае – займеннікавае, ісці лесам – дзеяслоўнае, разам з сябрамі – прыслоўнае.

Сярод сэнсавых адносін паміж кампанентамі ў словазлучэнні вылучаюць наступныя:

1) атрыбутыўныя (азначальныя) адносіны: трэці дзень, дзіцячы часопіс;

2) адносіны прыналежнасці: кніга брата, суукенка маці;

3) аб’ектныя адносіны: чытаць кнігу, развітацца з сябрам, чытанне паэмы;

4) суб’ектныя адносіны (адносіны паміж дзеяннем і яго ўтваральнікам): спяваецца артыстамі, выкананнне студэнтамі;

5) акалічнасныя адносіны з іх разнавіднасцямі:

   -часавыя: з’явілася пад раніцу, спыніцца праз дзесяць хвілін;

   -прычынныя: пабялеў ад марозу, захварэць з гора;

   -мэты: ехаць па справах, прыехалі дапамагаць капаць бульбу;

   -спосабу дзеяння: прыгравала па-веснаво́му, адказваць з неахвотай;

   -меры і ступені: занадта смелы, удвая прыгажэйшы;

   -прасторавыя адносіны: ісці па лесе, паказаўся з-за вугла.

Акрамя таго, сярод сэнсавых адносін паміж кампанентамі ў словазлучэннях сустракаюцца адносіны сумеснаці: брат з сястрой; адносіны колькасці: дзве сястры; абагульняльныя адносіны: кожны з дзяцей; вылучальныя адносіны: нехта са студэнтаў; адносіны прызначэння: фарба для сцен і інш. адносіны.

У словазлучэннях можа назірацца сінкрэтызм сэнсавых адносін: азначальныя з адценнем месца (поле каля лесу), азначальныя з адценнем прызначэння (туш для павек).
Асаблівасці дапасавання і кіравання ў беларускай мове
1. Лічэбнікі два, дзве, абодва, абедзве, тры, чатыры звязваюцца з назоўнікамі шляхам дапасавання (у рускай мове – кіравання):

два сталы – 
два стола;

тры браты – 
три брата.

2. Пры дробавых лічэбніках тыпу два з палавінай (паловай); 3,5; 4,5 назоўнікі таксама ставяцца ў множным ліку, як і пры лічэбніках 2, 3, 4, таму што слова ‘палова’, ‘палавіна’ не кіруе назоўнікам, а зліваецца з папярэднім лічэбнікам у адно сінтаксічнае цэлае:                                  
тры з паловай гады – три с половиной года.

3. Дзеясловы дзякаваць, аддзячыць, падзякаваць, выбачаць, дараваць і г.д. кіруюць залежнымі назоўнікамі ці займеннікамі і патрабуюць ад іх формы Д. склону:

дзякаваць сястры – благодарить сестру;

дараваць яму – простить его.

4. Пры дзеясловах са значэннем руху, перамяшчэння (ісці, ехаць, бегчы, ляцець і інш.), калі яны маюць мэтавае прызначэнне, ужываюцца займеннікі або назоўнікі ў В. склоне з прыназоўнікам ПА:

пайсці па ваду́ – пойти за водой;

ехаць па дзяцей – ехать за детьми;

прыйсці па соль – прийти за солью.

Калі з дзеясловамі руху і волевыяўлення (паслаць, накіраваць, адправіць і г.д.) ужываюцца назвы ягад ці грыбоў ці самі словы ягады, грыбы, то назоўнікі маюць форму В. склону з прыназоўнікам У:

ехаць у суніцы;

пайсці ў грыбы.

Такія ж словазлучэнні ўтвараюцца і са словамі рыба, морква, малачай (травяністая расліна з ядавітым сокам), буракі:

паехалі ў рыбу.

У складзе такіх словазлучэнняў можа ўжывацца і прыназоўнік ПА:

пайшлі па буракі.

5. Пры дзеясловах цешыцца, насміхацца, жартаваць, дзівіцца, здзеквацца ўжываецца прыназоўнік З і назоўнік або займеннік у Р. склоне:

насміхацца з іх – насмехаться над ними;

жартаваць з сябра – шутить над другом.

6. Пасля дзеясловаў ажаніць (-цца) у беларускай мове ўжываецца назоўнік ці займеннік у Тв. склоне з прыназоўнікам З:

ажанілі з удавой – женили на вдове.

7. Для беларускай мовы характэрна ўжыванне параўнальных словазлучэнняў, у якіх галоўнае слова (прыметнік ці прыслоўе) ужываецца ў простай форме вышэйшай ступені параўнання, а залежнае – у В. склоне з прыназоўнікам ЗА:

старэйшы за яе – старше её.

8. Пры словах хварэць, хворы назоўнік ужываецца часцей за ўсё у форме В. склону і мае пры сабе прыназоўнік НА:

хворы на грып – болен гриппом;

хворы на раматуз – болен ревматизмом.

9. У складзе словазлучэнняў прыназоўнік ПА ўжываецца з назоўнікам ці займеннікам у мн. ліку М. склону. Паміж кампанентамі такіх словазлучэнняў выражаюцца прасторавыя, часавыя, аб’ектныя і інш. адносіны:

ісці па палях і лясах – идти по полям и лесам;

займалася па вечарах – занималась по вечерам.

10. У дзеяслоўных словазлучэннях з прыназоўнікам ПРАЗ выражаюцца прычынныя адносіны. Залежны назоўнік ці займеннік прымае форму В. склону:

спазніўся праз сястру – опоздал из-за сестры.

11. У колькасна-іменных словазлучэннях са значэннем прыблізнай адлегласці, прасторы ўжываецца назоўнік у Р. склоне з прыназоўнікам ЗА:

метраў за 20 ад лесу – в метрах 20 от леса.

12. У беларускай мове пашыраны словазлучэнні, у якіх назоўнік ужываецца ў Р. склоне з прыназоўнікам ЗА, тыпу:

забег да Івана – забежал к Ивану;

прыйшлі да нас – приехали к нам.

13. Да слова ДЗЯКУЙ, ужытага ў ролі назоўніка, словы дапасуюцца ў ніякім і мужчынскім родзе:

наш вялікі дзякуй     або     наша вялікае дзякуй.
14. Дзеясловы маўлення, думкі, пачуцця (гаварыць, казаць, шаптаць, думаць, хвалявацца, клапаціцца і г.д.) і ўтвораныя ад іх назоўнікі кіруюць часцей за ўсё назоўнікамі ці займеннікамі ў В. склоне з прыназоўнікам ПРА:

гаварыць пра падзеі – говорить о событиях;

думаць пра дзяўчыку – думать о девушке.

Сустракаецца шмат іншых спецыфічных словазлучэнняў:

	у беларускай мове
	у рускай мове

	чытаць, думаць, разважаць сам сабе 
	читать, думать, размышлять про себя

	дом на пяць паверхаў
	дом в пять этажей

	стаяць ля стала
	стоять у (около) стола

	некалькі разоў на тыдзень
	несколько раз в неделю

	працаваць на карысць Беларусі
	трудиться в пользу Беларуси

	спатыкнуцца на пень
	споткнуться о пень

	падобны да маці
	похожий на мать

	гаварыць не да месца
	говорить не к месту

	бачыць на свае вочы
	видеть своими глазами

	гаварыць па тэлефоне
	говорить по телефону

	загадчык кінатэатра
	заведующий кинотеатром

	з нагоды свята
	по случаю праздника

	выбраць на свой густ
	выбрать по своему вкусу

	догляд хворага
	уход за больным

	у кірунку да ракі
	по направлению к реке

	на маю думку
	по моему мнению

	сказаць на поўны голас
	сказать во весь голос

	створаны на ўзор
	создан по образцу

	жыць у суседстве
	жить по соседству


Тэма 12. Сказ як прэдыкатыўная адзінка

Пытанні для абмеркавання:
1 Адметныя адзнакі сказа: камунікатыўнасць, прэдыкатыўнасць (мадальнасць і тэмпаральнасць), граматычная аформленасць, інтанацыйная і сэнсавая закончанасць

2 Структурная схема сказа

3 Агульная класіфікацыя сказаў

4 Прынцыпы класіфікацыі і тыпалагічная характарыстыка сказаў у сучаснай лінгвістычнай літаратуры

Сказ – гэта граматычна і інтанацыйна аформленая сінтаксічная адзінка, якая арганізавана са слова ці спалучэння слоў і служыць для выражэння асобнай думкі або пачуцця. Калі слова толькі называе (прадмет, прымету, працэс і г.д.), то сказ абавязкова суадносіць змест выказвання з рэчаіснасцю, паведамляе нешта. Гэта ўласцівасць сказа называецца прэдыкатыўнасцю (ад лац. рraedicatum – абвяшчае, паведамляе). Сказ, у адрозненне ад словазлучэння, з’яўляецца камунікатыўнай моўнай адзінкай. Тое, пра што паведамляецца ў сказе, можа быць рэальным (адбывацца ў рэчаіснасці) або толькі магчымым ці пажаданым: Мы прыехалі ў Мінск. Мы маглі б прыехаць у Мінск. Гэта характарыстыка сказа называецца аб’ектыўнай мадальнасцю (ад лац. modus – спосаб). Сказ можа выражаць значэнне суб’ектыўнай мадальнасці, пад якой разумеюць выражэнне адносін таго, хто гаворыць, да зместу выказвання. Суб’ектыўная мадальнасць выражаецца пры дапамозе лексічных сродкаў. Гэта, як правіла, розныя пабочныя канструкцыі. Прэдыкатыўнасць і мадальнасць – гэта граматычныя прыметы сказа як сінтаксічнай адзінкі.

Інтанацыйнае афармленне сказа на пісьме перадаецца з дапамогай знакаў прыпынку.

Паводле сваёй структуры сказы падзяляюцца на простыя і складаныя. Простыя сказы з’яўляюцца адной прэдыкатыўнай адзінкай (маюць адзін прэдыкатыўны цэнтр): Я скінуў шапку, лёг на аблюбаванае месца і ўгледзеўся ў высокае неба (Я. Сіпакоў). Такім чынам, простыя сказы складаюцца з адной граматычнай асновы – дзейніка і выказніка або толькі аднаго галоўнага члена, якія могуць удакладняцца і развівацца даданымі членамі або без іх.

Складаныя сказы – сказы, у склад якіх ўваходзіць дзве і больш прэдыкатыўныя адзінкі (асновы). Хвалі ўдаль плывуць, і шапочуць клёны, і вятры гудуць (Зм. Бядуля). Складаныя сказы ўтвараюцца ў выніку злучэння або падпарадкавання некалькіх простых сказаў, якія страцілі сэнсавую, граматычную і інтанацыйную самастойнасць і ператварыліся ў састаўныя часткі, якія непарыўна звязаны і ўзаемна дапаўняюць адна другую.
Паводле мадальнасці (адносіны зместу да аб’ектыўнай рэчаіснасці) сказы падзяляюцца на сцвярджальныя і адмоўныя.

Сцвярджальныя сказы – сказы, у якіх азначаецца рэальная наяўнасць або магчымасць розных з’яў і падзей рэчаіснасці: Раніца была туманная. У многіх выпадках для ўзмацнення сцвярджэння ўжываюцца сцвярджальныя часціцы, якія стаяць у пачатку сказа і граматычна не звязваюцца з яго членамі. Ага, думаць заўсёды важна.
Адмоўныя сказы – сказы, у якіх адмаўляецца наяўнасць або магчымасць пэўных з’яў і падзей аб’ектыўнай рэчаіснасці. Цэлы дзень не ціхнуць песні над ракою. Асноўным граматычным сродкам выражэння адмоўя з’яўляюцца часціцы НЕ, НІ і безасабова-прэдыкатыўнае слова НЯМА: На небе ні хмурынкі. Не спяваюць у полі дзяўчаты.
Сярод адмоўных сказаў выдзяляюць агульнаадмоўныя і частковаадмоўныя. У агульнаадмоўных сказах выражаецца поўнае адмаўленне з’яў і падзей, што знаходзіць сваё выражэнне ў адмоўнай форме і значэнні выказніка. Як правіла, перад выказнікам (галоўным членам) знаходзіцца часціца НЕ або ёсць безасабова-прэдыкатыўнае слова НЯМА ў якасці галоўнага члена: У хаце нікога няма. У частковаадмоўных сказах адмаўляецца толькі асобная ўласцівасць агульнай з’явы ці падзеі, якая сцвярджаецца, а не адмаўляецца ў сказе. Граматычна адмоўе выражаецца ўжываннем адмоўнай формы і значэннем розных членаў сказа, акрамя выказніка: Не кветак шукалі ў полі. Не летні наступае ранак. 

Паводле мэты выказвання (камунікатыўнасці) сказы падзяляюцца на апавядальныя, пытальныя і пабуджальныя. Апавядальныя сказы – сказы, у якіх паведамляецца аб розных з’явах, падзеях як фактах аб’ектыўнай рэчаіснасці. Асаблівасцю апавядальных сказаў з’яўляецца пераважна прамы парадак слоў. У такіх сказах пашыраны дзеясловы абвеснага і ўмоўнага ладу 1, 3 асобы і адсутнічаюць словы з яркай эмацыйна-экспрэсіўнай афарбоўкай.  Пытальныя сказы – сказы, у якіх змешчана пытанне, звернутае да суразмоўцы з мэтай выказацца адносна тых ці іншых падзей і з’яў. Асаблівасцю пытальных сказаў з’яўляецца інтанацыя і парадак слоў.  Пабуджальныя сказы – сказы, у якіх выражаецца волевыяўленне таго, хто гаворыць: Родны край! У шчасці расцвітай! Пабуджальныя сказы вызначаюцца своеасаблівай пабуджальнай інтанацыяй, багатай на разнастайныя адценні. У іх можа выражацца загад, просьба, заклік, запрашэнне, парада, перасцярога і г.д.

Паводле інтанацыйнага афармлення (эмацыйнай афарбаванасці) сказы падзяляюцца на клічныя і няклічныя. У клічных сказах выражаюцца розныя пачуцці таго, хто гаворыць, адносна пэўных з’яў і падзей аб’ектыўнай рэчаіснасці: Як прыемна пахне збожжа! Клічныя сказы адрозніваюцца ад апавядальных, пытальных і пабуджальных сказаў яркай эмацыйнай афарбаванасцю, што ствараецца асаблівай клічнай інтанацыяй. 

Паводле саставу галоўных членаў сказы падзяляюцца на аднасастаўныя і двухсастаўныя. Сказ складаецца з галоўных членаў (дзейніка і выказніка) і даданых, якія адносяцца да дзейніка і разам з ім утвараюць састаў дзейніка, або да выказніка і разам з ім утвараюць састаў выказніка. У залежнасці ад таго, колькі ў сказе галоўных членаў, ён можа быць двухсаста́ўным або аднасаста́ўным. Сказ, у якім ёсць састаў дзейніка і састаў выказніка, называецца двухсастаўным: Кветкі напаўняюць паветра цудоўным пахам. У аднасастаўных сказах прысутнічае адзін састаў галоўнага члена, суадноснага з дзейнікам або выказнікам: Люблю цябе, мая краіна! Прэдыкатыўнае ядро ў аднасастаўным сказе мае нерасчлянёны выгляд. У ім паведамляецца аб незалежнай прэдыкатыўнай адзнацы ці незалежным прадмеце думкі. Але  сустракаюцца сказы, якія пры адным парадку могуць быць двухсастаўнымі, а пры другім – аднасастаўнымі: Дрэннае надвор’е і Надвор’е дрэннае.
Паводле абавязковых і неабавязковых кампанентаў сказы падзяляюцца на развітыя і неразвітыя. Сказы, якія складаюцца толькі з галоўных членаў ці аднаго галоўнага члена (калі сказ аднасастаўны), называюцца неразві́тымі: Восень наступіла. Сказы, у якіх галоўныя члены паясняюцца даданымі, называюцца разві́тымі: Усё зробім для шчасця роднай краіны.

Паводле паўнаты рэалізацыі структурнай схемы сказы падзяляюцца на поўныя і няпоўныя. Поўныя сказы (аднасастаўныя ці двухсастаўныя) – сказы, у складзе якіх ёсць усе неабходныя для дадзенай структуры члены: У пакоі ціха. Свеціць сонца. Няпоўныя сказы – сказы, у складзе якіх адсутнічаюць адзін ці некалькі членаў, неабходных для дадзенай структуры: Першая група здавала экзамен, а мы – залік.
Паводле члянімасці сказы падзяляюцца на членныя (члянімыя) і нячленныя (нечлянімыя). Сказы, якія арганізаваны са слоў ці спалучэння слоў і характарызуюцца расчлянёнасцю сваёй структуры, называюцца членнымі (члянімымі): Я стаў байцом за новы час. У склад такіх сказаў уваходзяць розныя члены сказа. Сказы, якія арганізаваны з аднаго слова ці спалучэння слоў і характарызуюцца нерасчлянёнасцю сваёй структуры, называюцца нячленнымі (нечлянімымі). Яны адрозніваюцца ад двух-, аднасастаўных сказаў. Яны бессаста́ўныя, паколькі словы, з якіх яны арганізаваны, не могуць выступаць членамі сказа. Гэта так званыя словы-сказы: Так. Ага. Няўжо?

Паводле ўскладненасці сказы падзяляюцца на ўскладненыя і няўскладненыя. Па традыцыі да ўскладненых звычайна адносяць два тыпы сказаў: 1) у якіх ускладняльныя кампаненты з’яўляюцца галоўнымі або даданымі членамі сказа (аднародныя і адасобленыя члены сказа, параўнальныя звароты); 2) у якіх ускладняльныя кампаненты не з’яўляюцца членамі сказа (пабочныя і ўстаўныя канструкцыі, зваротак). Гэта шырокае разуменне паняцця “ўскладнены сказ”. Пры вузкім падыходзе да ўскладненых не адносяцца сказы з аднароднымі членамі, таму што аднароднасць толькі колькасна пашырае сказ. Паводле некаторых аўтараў, ускладненыя сказы займаюць прамежкавае становішча паміж простымі і складанымі сказамі (В.В. Бабайцава). На сённяшнім этапе развіцця тэорыі беларускага сінтксісу сказы лічацца ўскладненымі, калі ў іх складзе знаходзяцца аднародныя, адасобленыя члены, параўнальныя звароты, звароткі, пабочныя і ўстаўныя канструкцыі: Зелянеюць луг і поле. Сказы, у якіх няма падобных кампанентаў, з’яўляюцца няўскладненымі.

Тэма 13. Галоўныя і даданыя члены сказа

Пытанні для абмеркавання:
1 Фармальная арганізацыя простага сказа

2 Дзейнік двухсастаўнага сказа, яго тыпы і спосабы выражэння

3 Выказнік двухсастаўнага сказа, яго тыпы і спосабы  выражэння

4 Характарыстыка даданых членаў сказа

Двухсастаўны сказ – гэта сказ, структура якога пры поўным славесным выражэнні думкі прадугледжвае наяўнасць двух галоўных членаў – дзейніка і выказніка. Іншымі словамі, структурным цэнтрам, граматычнай асновай двухсастаўнага сказа з’яўляецца прэдыкатыўнае спалучэнне; яго ўтвараюць дзейнік і выказнік, звязаныя прэдыкатыўнай сувяззю. Яны з’яўляюцца асноўнымі элементамі сказа, яго галоўнымі членамі. Астатнія члены сказа – дапаўненне, азначэнне, акалічнасць – залежаць ад галоўных членаў сказа, уваходзяць у іх састаў і называюцца даданымі членамі сказа. Такім чынам, члены сказа ў складзе сказа арганізаваны іерархічна: структурна галоўныя і структурна даданыя (якія не выражаюць прэдыкатыўнага значэння).

Дзейнік – галоўны член двухсастаўнага сказа, які абазначае прадмет, што з’яўляецца носьбітам прэдыкатыўнай адзнакі, выражанай выказнікам (Л.І. Бурак). Паводле сваёй структуры дзейнікі падзяляюцца на простыя, састаўныя, складаныя.

Выказнік – галоўны член двухсастаўнага сказа, які выражае прэдыкатыўную адзнаку прадмета, абазначанага дзейнікам (Л.І. Бурак).
У гісторыі сінтаксічнай навукі вылучаюць два прынцыпы выдзялення тыпаў выказніка:

1) паводле марфалагічнай прыроды;

2) паводле структуры.

Згодна з першым прынцыпам выказнікі падзяляюцца на дзеяслоўныя і іменныя. Дзеяслоўны выказнік – выказнік, які выражаны формай дзеяслова ці словам са значэннем дзеяння. Іменны выказнік – выказнік, які выражаны іменнай часткай або дзеяслоўнай звязкай і іменнай часткай.

Паводле структуры традыцыйна выказнікі падзяляюцца на простыя і састаўныя.

Тэма 14. Віды аднасастаўных сказаў

Пытанні для абмеркавання:
1 Структурная схема аднасастаўных сказаў

2 Дзеяслоўна-адвербіяльныя аднасастаўныя сказы

3 Іменныя аднасастаўныя сказы

Аднасастаўныя сказы – сказы з адным галоўным членам (суадносным ці з дзейнікам, ці з выказнікам двухсастаўнага сказа, але не ідэнтычным яму), які сумяшчае ў сабе значэнне лагічнага суб'екта ці прэдыката: Не рабі ліхога і не бойся нікога. Рускі сінтаксіст А.А. Шахматаў упершыню ўвёў у навуковы абыход сам тэрмін “аднасастаўны сказ” і прапанаваў, што ў аднасастаўным сказе няма ні дзейніка, ні выказніка, а адзіны галоўны член. Гэта з’яўляецца спецыфічнай асаблівасцю аднасастаўных сказаў. Другі ж галоўны член не ўзнаўляецца і не падразумяваецца. У гэтым адрозненне аднасастаўных сказаў ад няпоўных, у якіх адзін галоўны член не забяспечвае паўнаты славеснага выражэння думкі. А таму па-за кантэкстам моўнай сітуацыі яны застаюцца незразумелымі.

Аднасастаўныя сказы, як і двухсастаўныя, характарызуюцца граматычнай і інтанацыйнай аформленасцю, прэдыкатыўнасцю, камунікатыўнасцю, мадальнасцю.

У залежнасці ад формы выражэння галоўнага члена аднасастаўныя сказы падзяляюцца на два асноўныя тыпы: дзеяслоўна-адвербіяльныя і іменныя. У сваю чаргу, у межах гэтых дзвюх груп вылучаюць свае падгрупы: у дзеяслоўна-адвербіяльных – асабовыя і неасабовыя. Сярод асабовых вылучаюць пэўна-асабовыя, няпэўна-асабовыя, абагульнена-асабовыя; сярод неасабовых вылучаюць безасабовыя і інфінітыўныя. Сярод іменных вылучаюць намінатыўныя, генітыўныя, вакатыўныя, назыўныя, канструкцыі з “Назоўным уяўлення”.

Агульнай прыметай аднасастаўных дзеяслоўна-адвербіяльных сказаў з’яўляецца сцвярджэнне або адмаўленне незалежнага дзеяння або стану. Граматычнае значэнне прэдыкатыўнасці выражаецца праз марфалагічныя катэгорыі дзеяслова або слова катэгорыі стану (безасабова-прэдыкатыўнага слова). Агульнай прыметай аднасастаўных іменных сказаў з’яўляецца сцвярджэнне наяўнасці, існавання, быцця якога-небудзь прадмета ці з’явы. Граматычнае значэнне прэдыкатыўнасці ў такіх сказах выражаецца незалежным ужываннем пэўнай склонавай формай іменнай часціны мовы ў спалучэнні з інтанацыяй. Такім чынам, асноўным крытэрыем класіфікацыі аднасастаўных сказаў з’яўляецца крытэрый фармальна-граматычны.

Тэма 15. Аднародныя і адасобленыя члены сказа

Пытанні для абмеркавання:
1 Сказы з аднароднымі членамі

2 Абагульняючыя словы пры аднародных членах сказа

3 Паняцце адасаблення

4 Знакі прыпынку пры аднародных і адасобленых членах сказа

5 Зваротак

Аднародныя члены сказа – гэта галоўныя або даданыя члены, якія выконваюць адну і тую ж сінтаксічную функцыю, звязваюцца з іншымі членамі сказа аднолькавай сінтаксічнай сувяззю, аб’ядноўваюцца паміж сабой злучальнай сувяззю і характарызуюцца спецыфічнай інтанацыяй аднароднасці.

Аднародныя члены сказа звычайна маюць аднолькавае марфалагічнае выражэнне. У гэтым выпадку назіраецца супадзенне сінтаксічнай і марфалагічнай аднароднасці: З першым вясновым громам, ліўнем віншую сваіх знаёмых. Аднак аднародныя члены сказа могуць быць і марфалагічна разнароднымі: Ён быў хлопец моцны, любіў жыццё. Такім чынам, аднародныя члены сказа характарызуюцца наступнымі граматычнымі адзнакамі:

1) выконваюць аднолькавую сінтаксічную функцыю ў сказе;

2) маюць аднолькавую сінтаксічную сувязь з агульным для іх членам сказа (ад гэтага члена сказа да аднародных членаў ставіцца адно і тое ж пытанне, калі аднароднымі з’яўляюцца не дзейнік і выказнік ў двухсастаўным сказе або галоўныя члены аднасастаўных сказаў);

3) звязаны паміж сабой злучальнай сувяззю: злучнікавай або бяззлучнікавай;

4) высокая ступень марфалагічнай аднатыповасці (але неабавязкова);

5) лагічная аднароднасць паняццяў.

Адасабленне – сэнсава-граматычнае, інтанацыйнае і пунктуацыйнае выдзяленне членаў сказа з мэтай надаць ім некаторую самастойнасць. Члены сказа, якія сэнсава і інтанацыйна выдзяляюцца, называюцца адасобленымі: Яна, расчуленая і супакоеная, прытулілася да яго пляча і сцішылася (К. Крапіва). Тэрмін “адасабленне” ўвёў у навуковае карыстанне А.М. Пяшкоўскі. 

З адасабленнем звязана паняцце паўпрэдыкатыўнасці, пад якой разумеюць выражэнне дадатковай сітуацыі пра падзею, што  перадаецца ў сказе і з’яўляецца не такой важнай, яна дапаўняльная. Паўпрэдыкатыўная канструкцыя  выражае інфармацыю скрытна. Такі зварот лёгка пераўтвараецца ў прэдыкат: Добра было ў лесе, поўным птушыных галасоў (І. Мележ) – Лес быў поўны галасоў.

Адасабленне членаў сказа залежыць ад камунікатыўных, граматычных і семантычных умоў.

Камунікатыўная ўмова адасаблення членаў сказа азначае яго выдзяленне або проціпастаўленне чамусьці наяўнаму ў сказе: Акропленыя расою, травы зіхацелі на сонцы.

У граматычных умовах адасаблення членаў сказа адрозніваюць сінтаксічныя і марфалагічныя.

Сінтаксічныя ўмовы:

1) парадак слоў, пры якім адасобленыя члены займаюць інверсійную або дыстантную пазіцыю ў адносінах да азначаемага слова: Ужо ніколі не верніцца краса, адцвіўшая даўно.

2) ступень развітасці адасобленага члена, у залежнасці ад якой ён адрываецца ад астатняй часткі сказа і набывае дадатковае паведамлене: Скарына, доктар лекарскіх навук, вучыўся ў Падуанскім універсітэце.

3) удакладняльны, паясняльны ці  далучальны характар адасобленага члена, а таксама ўскладненне гэтага члена дадатковымі адценнямі: Там, далёка за дамамі, разляглося поле.

4) колькасны склад адасобленых членаў ці суседства з іншымі адасобленымі членамі, якія служаць дадатковымі прычынамі іх адасаблення ў сказе: Прыйшла  раніца, ясная, сонечная, веснава́я.

5) слабая сінтаксічная сувязь адасобленага члена з астатняй часткай сказа: Вочы, па старой звычцы, шукалі бацьку.

Марфалагічныя ўмовы:

1) прыназоўнікі, якія выдзяляюць адасобленыя члены сказа сярод астатняй часткі: У хаце, апрача дзеда, нікога не было.

2) злучнікі, якія прымацоўваюць адасобленыя члены сказа да  астатняй часткі: Яго паліто, хоць і з драпу, было паношаным.

3) асобныя формы назоўнікаў і займеннікаў ва ўскосных склонах, пры дапамозе якіх адасобленыя члены ўваходзяць у сказ: Усе палешукі, у тым ліку і стараста, не ўмелі пісаць.

4) спосаб выражэння адасобленых членаў і той словаформы, праз пасрэдніцтва якой яны прымацоўваюцца да астатняй часткі сказа: Дожджыкам буйны́м абмыты, я смела вяслую ў прыволле (П. Трус).

Семантычныя ўмовы адасаблення вызначаюцца тым, што ў залежнасці ад сэнсавай нагрузкі пры аднолькавых граматычных умовах адно і тое спалучэнне слоў можа адасабляцца і не адасабляцца. Даданыя члены сказа адасабляюцца пры неабходнасці асабліва падкрэсліць, выдзеліць тое, што яны называюць. Параўн.: Дзень  стаіць над зямлёй, урачысты і сіні (П. Броўка) і Дзень  стаіць над зямлёй урачысты і сіні.
У сказе могуць адасабляцца толькі даданыя члены сказа. Сярод даданых членаў адасобленымі могуць быць:

1) дапасаваныя / недапасаваныя азначэнні, прыдаткі: Па краіне, любімай і роднай, маладыя квітнеюць сады;

2) дапаўненні: На вуліцы, акрамя нас, нікога не было;

3) акалічнасці: Там, за рэчкай, шуміць алешнік малады.
Зваротак – слова або спалучэнне слоў, што абазначаюць асобу ці прадмет, да якіх звяртаюцца з мовай. Спецыфічнай асаблівасцю зваротка з’яўляецца тое, што ён граматычна не звязаны з членамі сказа, але гэта не значыць, што зваротак не мае сэнсавай сувязі з імі. На сувязь зваротка са сказам паказвае дзеяслоў у форме загаднага ладу або займеннік: Здароў, марозны, звонкі вечар!

Тэма 16. Пабочныя і ўстаўныя словы, словазлучэнні і сказы

Пытанні для абмеркавання:
1 Сказы з пабочнымі і ўстаўнымі канструкцыямі

2 Размежаванне пабочных і ўстаўных канструкцый (слоў, словазлучэнняў і сказаў)

3 Структура пабочных і ўстаўных канструкцый і спосабы яе арганізацыі

4 Функцыя, значэнне і сувязь пабочных і ўстаўных канструкцый у сказе

Пабочныя канструкцыі – гэта словы, словазлучэнні і сказы, якія граматычна не звязаны з членамі сказа, а служаць для выражэння адносін таго, хто гаворыць, да выказанай думкі (выражаюць значэнне суб’ектыўнай мадальнасці). Пабочныя канструкцыі не з’яўляюцца членамі сказа: Дождж, на шчасце, перастаў.

Пабочныя канструкцыі ўключаюцца ў сказ пры дапамозе суадноснай сувязі, якая рэалізуецца па сэнсе і афармляецца, як правіла, без злучнікаў: Мая маці, пэўна, бачыла, калі я прыйшла. Зрэдку пабочныя сказы могуць звязвацца з астатняй часткай падпарадкавальнымі злучнікамі (як, што, калі, хоць): Мой сусед, калі я не памыляюся, прыехаў з Кіева. Падпарадкавальныя злучнікі ў такіх сказах не з’яўляюцца сінтаксічным сродкам сувязі, паколькі яны не афармляюць падпарадкаванне адной часткі другой. Таму яны выконваюць не столькі сваю ўласную функцыю, колькі функцыю часціц. Пабочныя канструкцыі у складзе сказа могуць адносіцца да ўсяго сказа або да асобных яго членаў: Сапраўды, пад бярозай стаяў чалавек.

Устаўныя канструкцыі служаць для дадатковага паведамлення, заўвагі, тлумачэння ўсяго асноўнага выказвання: У сярэдзіне пакоя жанчыны (маці з Зосяй) размаўлялі. Устаўныя канструкцыі ў адрозненне ад пабочных прызначаны для павелічэння сэнсава-інфармацыйнага зместу сказа. Яны могуць каменціраваць змест сказа ці асобных яго членаў, перадаючы́ дадатковыя звесткі адносна гэтага зместу. Устаўныя канструкцыі граматычна не звязаны з членамі сказа: Нехта (цяпер цяжка ўспомніць хто) чуў стрэл. Устаўныя словы, словазлучэнні і сказы заўсёды размяшчаюцца пасля тых кампанентаў, змест якіх патрабуе адпаведнага ўдакладнення. Суадносная сувязь паміж устаўнымі канструкцыямі і астатняй часткай сказа часцей за ўсё афармляецца бяззлучнікавым спосабам, пры якім значную ролю адыгрываюць займеннікі і прыслоўі, што семантычна суадносяць устаўныя канструкцыі з асобнымі словамі асноўнага саставу сказа: Лабановіч (так звалі маладога настаўніка) слухаў байку (Я. Колас).

Тэма 17. Складаныя сказы

Пытанні для абмеркавання:
1 Складаназлучаны сказ

2 Складаназалежны сказ

3 Бяззлучнікавы складаны сказ

4 Складаны сказ з рознымі відамі сувязі

Складаны сказ – гэта такі сказ, у які ўваходзяць дзве ці некалькі прэдыкатыўныя часткі, аб’яднаныя ў адно граматычнае, сэнсавае і інтанацыйнае цэлае. Інакш кажучы, складаны сказ – гэта поліпрэдыкатыўная сінтаксічная адзінка, якая характарызуецца структурным, сэнсавым і інтанацыйным адзінствам. 

Складаны сказ з’яўляецца адной камунікатыўнай адзінкай. Ён паведамляе пра розныя падзеі і факты рэчаіснасці і выражае закончаную думку. Часткі ж складанага сказа, не з’яўляючыся асобнымі камунікатыўнымі адзінкамі, валодаюць мадальнасцю, але не маюць сэнсавай і інтанацыйнай закончанасці. Інтанацыйная завершанасць (інтанацыя канца сказа) уласцівая менавіта цэламу сказу (простаму ці складанаму).

Граматычнае значэнне складанага сказа выражаецца праз адносіны паміж яго часткамі, якія могуць быць раўнапраўнымі і нераўнапраўнымі. Так, у сказе Ляжыць зямля ў адзенні белым, і дрэвы ў шэрані стаяць (Я. Колас) адносіны паміж часткамі раўнапраўныя. У сказе Дарога скрозь моцна пахне чаромхаю, якая ўжо адцвітае… (В. Карамазаў) першая частка з’яўляецца галоўнай, а другая – даданай (залежнай ад першай). Сродкамі выражэння граматычнай залежнасці / незалежнасці частак з’яўляюцца злучнікі (злучальныя словы), якія выконваюць розныя функцыі. Аднак неабходна звярнуць увагу на тое, што ў сучаснай беларускай мове сустракаюцца сказы, у якіх тып фармальнага сродку сувязі (злучніка) не адпавядае характару сэнсавых адносін паміж часткамі сказа (напрыклад, злучнік злучальны, а адносіны падпарадкавальныя): На занятках мне стала дрэнна, і я пайшла дадому (фармальна сказ складаназлучаны, а адносіны прычынна-выніковыя). Некаторыя сінтаксісты (напрыклад, М.С. Яўневіч, П.У. Сцяцко) складаныя сказы такога тыпу класіфікуюць як складаныя сказы прамежкавага тыпу паміж складаназлучанымі і складаназалежнымі.
Састаўныя часткі складанага сказа аб’ядноўваюцца ў адно сінтаксічнае цэлае пры дапамозе:

1) злучальных злучнікаў;

2) падпарадкавальных злучнікаў і злучальных слоў;

3) інтанацыі.

У залежнасці ад гэтых сродкаў сувязі і сэнсавых адносін паміж часткамі складаныя сказы падзяляюцца на два тыпы:

1) злучнікавыя складаныя сказы, сярод якіх выдзяляюцца: 

а) складаназлучаныя, дзе часткі звязваюцца злучальнымі злучнікамі (злучальная сувязь): Густа зелянелі ліпы ўздоўж вуліцы, і пах іх блізкага росквіту ўжо прывабліваў пчол (Т. Хадкевіч); 

б) складаназалежныя, у якіх часткі звязваюцца падпарадкавальнымі злучнікамі і злучальнымі словамі – адноснымі займеннікамі і займеннікавымі прыслоўямі (падпарадкавальная сувязь): Трэба спяшацца жыць, каб ніводзін дзень не прапаў дарэмна (А. Асіпенка);

2) бяззлучнікавыя складаныя сказы, у якіх часткі звязваюцца паміж сабой толькі інтанацыяй і аб’ядноўваюцца паводле сэнсу (бяззлучнікавая сувязь): Дакошаны лугі, адшапацела жыта, на сцежкі падаюць пажоўклыя лісты (С. Грахоўскі).

Акрамя складаназлучаных, складаназалежных і бяззлучнікавых складаных сказаў, ёсць складаныя сказы, у якіх спалучаюцца два ці тры віды сувязі: злучальная і падпарадкавальная, падпарадкавальная і бяззлучнікавая і г.д. Гэта складаныя сказы з рознымі відамі сувязі: Зара вясенняя над полем дагарае, і заціхае рокат трактароў, у змроку тоне сцежка палявая, змаўкае хор дзявочых галасоў (М. Танк).  Сказы з рознымі відамі сувязі называюць яшчэ і складанымі сінтаксічнымі канструкцыямі.

Тэма 18. Спосабы перадачы чужой мовы

Пытанні для абмеркавання:
1 Чужая мова і яе віды: простая, ускосная і няўласна-простая

2 Сінтаксічныя асаблівасці разнавіднасцей чужой мовы

3 Чужая мова і словы аўтара, сувязь і ўзаемаадносіны паміж імі

4 Рэпліка, маналог, дыялог, палілог і іх стылістычная роля

Чужая мова – гэта мова ці думкі іншай асобы, якія ўключаюцца ў аўтарскае апавяданне. Чужая мова можа  падавацца ад імя той ці інш. асобы ў нязменным выглядзе; часам жа перадаецца толькі змест чужой мовы, без захавання яе асаблівасцей. 

У залежнасці ад сродкаў і спосабу перадачы чужая мова падзяляецца на простую, ускосную і няўласна-простую мову.

Чужая мова, якая перадаецца даслоўна, без парушэння ўсіх яе асаблівасцей, называецца простай мовай.

Простая мова падзяляецца на выказаную і нявыказаную.

Ускосная мова – гэта чужая мова, якая перадаецца не даслоўна, а з парушэннем пэўных яе асаблівасцей. Ускосная мова перадаецца ад імя аўтара і афармляецца як даданая частка ў складаназалежным сказе: Пыталіся ў Наташкі, ці не здарылася што дома (І. Шамякін).

Адметнай рысай ускоснай мовы з’яўляецца тое, што змешчанае ў ёй чужое выказванне падаецца ад імя апавядальніка, а не таго, каму яно належыць. Пры ўскоснай мове заўсёды ёсць словы аўтара. Словы аўтара і простая мова – гэта састаўныя часткі складаназалежнага сказа: у ролі галоўнай часткі выступаюць словы аўтара, у ролі даданай – ускосная мова. Пры гэтым даданая частка звычайна размяшчаецца пасля галоўнай часткі.

Тэма 19. Пунктуацыя

Пытанні для абмеркавання:
1 Прадмет і задачы пунктуацыі

2 Асновы сучаснай пунктуацыі

3 Класіфікацыя знакаў прыпынку

4 Агульная характарыстыка знакаў прыпынку і асноўных правіл іх пастаноўкі ў пісьмовым тэксце

Пунктуацыя (ад лац. punctum – кропка) мае два асноўныя значэнні: 1) сукупнасць знакаў прыпынку і правілы іх выкарыстання ў пісьмовай мове; 2) раздзел мовазнаўства, у якім вывучаюцца пунктуацыйная сістэма і заканамернасці яе станаўлення і функцыянавання.

Пунктуацыя – важны сродак афармлення пісьмовай мовы. Падзяляючы тэкст на пэўныя часткі, знакі прыпынку даюць магчымасць правільна разумець напісанае, лёгка і хутка чытаць, успрымаць тэкст. Тэкст без знакаў прыпынку не толькі цяжка і марудна чытаць, яго можна па-рознаму разумець. Таму знакі прыпынку адыгрываюць важную ролю ў пісьмовым тэксце. Пастаўленыя паміж словамі, словазлучэннямі і сказамі, яны дзеляць пэўны тэкст на самастойна арганізаваныя, але сэнсава звязаныя часткі. Акрамя таго, знакі прыпынку дазваляюць дакладна перадаваць на пісьме разнастайныя думкі і пачуцці, правільна разумець напісанае, лёгка і хутка чытаць, успрымаць кожную частку. Яны паказваюць і на сінтаксічную структуру сказа. Так, кропка ў канцы сказаў сведчыць пра тое, што яны граматычна завершаныя, выражаюць адносна закончаную думку, характарызуюцца апавядальнай інтанацыяй і ўжываюцца як самастойныя камунікатыўныя моўныя адзінкі: Спадзяёмся, што чытацкая аўдыторыя “Звязды” не толькі застанецца стабільнай за кошт пастаянных падпішчыкаў, але і пашырыцца за кошт новых сяброў (“Зв.”3.11.09). Коска пры зваротках служыць для іх выдзялення ў сказе, бо яны не звязаны граматычна з яго членамі: Ігар, Іванавіч, БРСМ – гэта правапераемнік камсамола (“Зв.”21.04.11).   Двукроп’е ў сярэдзіне складанага сказа сведчыць аб прычынных ці тлумачальных адносінах паміж яго часткамі, што вымаўляецца са своеасаблівай, напружанай інтанацыяй: Аляксандр Лукашэнка адзначыў пэўнае пацяпленне ў беларуска-еўрапейскім дыялогу: актывізаваліся кантакты з еўрапейскім бізнэсам, развіваецца крэдытна-інвестыцыйнае супрацоўніцтва з міжнароднымі фінансавымі інстытутамі (“Зв.”3.11.09). Знакі прыпынку разам з іншымі сродкамі пісьмовай мовы паспяхова служаць мэце зносін паміж людзьмі.

Асноўныя правілы пунктуацыі маюць нарматыўны характар, яны адносна ўстойлівыя ў пісьмовай практыцы, аднолькавыя і абавязковыя для ўсіх, хто піша або чытае пісьмовы тэкст. Між тым вядома, што адзін і той жа тэкст можа афармляцца рознымі знакамі прыпынку, у выніку чаго ўзнікаюць пунктуацыйныя варыянты. Такія варыянты часта сустракаюцца ў канцы сказаў Свеціць сонейка. Свеціць сонейка! Свеціць сонейка? Свеціць сонейка…, дзе выбар канкрэтнага знака прыпынку залежыць ад мэты паведамлення, ад таго, пра што трэба паведаміць у сказе. Шмат пунктуацыйных варыянтаў сустракаецца ў сярэдзіне сказаў. Так, у сказе Надышла ноч марозная, халодная, калі зрабіць паўзу пасля дзейніка ноч, то  дапасаваныя азначэнні пры звычайным адасабленні аддзяляюцца ад азначаемага слова коскай, а пры ўзмоцненым – працяжнікам. Адсутнасць паўзы пасля дзейніка паказвае на тое, што прыметнікі марозная, халодная ўваходзяць у склад выказніка і таму не адасабляюцца.

Такім чынам, пунктуацыйныя варыянты не парушаюць нарматыўнасці сучаснай пунктуацыі, яны сведчаць аб сінтаксічнай мнагазначнасці тэксту і, разумеецца, не могуць разглядацца як нейкія памылкі ці адхіленні ад устаноўленых правіл. Гэтыя варыянты робяць сучасную пунктуацыю надзвычай гнуткай, дазваляюць ёй афармляць структурную разнастайнасць тэкстаў і выражаць самыя тонкія адценні змешчаных у іх паведамленняў.
ПРАКТЫЧНЫ РАЗДЗЕЛ
Матэрыялы для практычных заняткаў
Тэма 1. Марфеміка як раздзел мовазнаўства 
Практычныя заняткі 1

Пытанні для самакантролю:

1. Што вывучае марфеміка?

2. Што такое марфема?

3. Што такое корань?

4. Якія тыпы асноў вы ведаеце?

5. Якія марфемы адносяцца да словаўтваральных?

6. Якія марфемы адносяцца да формаўтваральных?

7. Раскрыйце сутнасць марфемнага аналізу.

Тэма 2. Словаўтварэнне як раздзел мовазнаўства 
Практычныя заняткі 2

Пытанні для самакантролю:

1. Што вывучае словаўтварэнне?

2. Якія спосабы ўтварэння слоў вы ведаеце?

3. Якія спосабы ўтварэння слоў адносяцца да марфемных?

4. Якія спосабы ўтварэння слоў адносяцца да немарфемных?

5. Што такое вытворная аснова?

6. Што такое невытворная аснова?
7. Што такое словаўтваральная пара?

8. Што такое словаўтваральны ланцужок?

9. Што такое словаўтваральнае гняздо?

10. Раскрыйце сутнасць словаўтваральнага аналізу.
Тэма 3. Назоўнік 
Практычныя заняткі 3

Пытанні для самакантролю:

1. Які змест і аб’ём тэрміна «марфалогія»? 
2. Якія задачы вывучэння марфалогіі? 
3. Якое месца займае марфалогія сярод іншых раздзелаў мовазнаўства? 
4. Што такое граматычнае значэнне? 
5. Назавіце сродкі і спосабы выражэння граматычных значэнняў. 
6. Што ўключае паняцце «граматычная катэгорыя»? 
7. Што такое словаформа? 
8. Што такое парадыгма? 
9. Дайце азначэнне паняцця «часціны мовы». 
10. Якія прынцыпы вылучэння і размежавання часцін мовы? 
11. Ці можна ахарактарызаваць слова як часціну мовы па-за кантэкстам? 
12. Якія часціны мовы называюцца самастойнымі, а якія службовымі?

13. Назавіце іх асноўныя кваліфікацыйныя характарыстыкі.
14. Што такое назоўнік? 
15. Якія граматычныя катэгорыі ўласцівы назоўніку? 
16. У ролі якіх членаў сказа можа выступаць назоўнік? 
17. Якія назоўнікі належаць да агульных і ўласных, канкрэтных і абстрактных? 
18. Як вызначаецца катэгорыя адушаўлёнасці/неадушаўлёнасці назоўнікаў? 
19. Назавіце характэрныя рысы зборных і рэчыўных назоўнікаў. 
20. Якія назоўнікі лічацца адзінкавымі? 
21. Што ўяўляе сабой катэгорыя роду назоўнікаў? 
22. Паводле якіх крытэрыяў адбываецца класіфікацыя назоўнікаў па родах? 
23. Якімі сродкамі выражаецца родавая прыналежнасць адушаўлёных асабовых і неасабовых назоўнікаў у адрозненне ад неадушаўлёных? 
24. Ахарактарызуйце семантычную адметнасць назоўнікаў, якія адной родавай формай выражаюць значэнні і мужчынскага, і жаночага полу. 
25. Што разумеецца пад агульным родам асабовых назоўнікаў? 
26. Што абазначаецца формамі ліку назоўнікаў? 
27. Якія сродкі выкарыстоўваюцца для выражэння катэгорыі ліку? 
28. Якія назоўнікі маюць суадносныя формы адзіночнага і множнага ліку? 
29. Якія назоўнікі не маюць суадносных формаў ліку і ўжываюцца толькі ў адзіночным ці толькі ў множным?
Тэма 4. Дзеяслоў 
Практычныя заняткі 4

Пытанні для самакантролю:

1. Якімі семантычнымі, марфалагічнымі і сінтаксічнымі прыметамі вызначаецца дзеяслоў? 
2. Якія групы формаў складаюць парадыгму дзеяслова? 
3. Пералічыце марфалагічныя і сінтаксічныя ўласцівасці інфінітыва. 
4. Што называецца інфінітывам? Чаму інфінітыў называюць неазначальнай формай дзеяслова? 
5. Якім членам сказа можа быць інфінітыў? 
6. Колькі формаўтваральных асноў мае дзеяслоў? 
7. Як вызначаецца аснова інфінітыва? 
8. Якія формы ўтвараюцца ад асновы інфінітыва? 
9. Што разумеецца пад пераходнасцю–непераходнасцю дзеясловаў? 
10. Якія дзеясловы называюцца пераходнымі? 
11. Якія дзеясловы называюцца непераходнымі? 
12. У якіх выпадках пераходныя дзеясловы ўжываюцца з родным склонам? 
13. Якія фармалізаваныя паказчыкі маюць зваротныя дзеясловы? 
14. Як утвараюцца зваротныя дзеясловы? 
15. Якія групы зваротных дзеясловаў вылучаюцца паводле семантычных асаблівасцей?

Тэма 5. Дзеепрыметнік і дзеепрыслоўе 

Практычныя заняткі 5

Пытанні для самакантролю:

1. Якімі рысамі дзеепрыметнікі збліжаюцца з дзеясловамі, а якімі – з прыметнікамі? 
2. Як утвараюцца дзеепрыметнікі незалежнага стану цяперашняга часу? Ці пашыраны яны ў беларускай мове? Прывядзіце прыклады. 
3. Чаму дзеепрыметнікі залежнага стану ўтвараюцца толькі ад пераходных дзеясловаў?
4. Якія граматычныя прыметы ўласцівы дзеепрыслоўю? 
5.  Якую пазіцыю ў адносінах да дзеяслова займаюць адвербіялізаваныя дзеепрыслоўі ў сінтаксічнай структуры? 
6. Якое функцыянальнае прызначэнне дзеепрыслоўяў? 
7. Што абазначаюць дзеепрыслоўі незакончанага трывання? 
8. Як утвараюцца дзеепрыслоўі незакончанага трывання? 
9. Што абазначаюць дзеепрыслоўі закончанага трывання? 
10. Як утвараюцца дзеепрыслоўі закончанага трывання? 
11. Ці ўласціва дзеепрыслоўям катэгорыя часу? 
12. Якія часавыя значэнні адрозніваюцца ў дзеепрыслоўях і як яны выяўляюцца? 
13. Якія асаблівасці пабудовы сказа з дзеепрыслоўямі трэба ўлічваць?

Тэма 6. Прыслоўе 

Практычныя заняткі 6

Пытанні для самакантролю:

1. Якімі лексічнымі, марфалагічнымі і сінтаксічнымі прыметамі характарызуюцца прыслоўі? 
2. У ролі якіх членаў сказа можа выступаць прыслоўе? 
3. Якія прыслоўі адносяцца да азначальных? 
4. Якія прыслоўі адносяцца да акалічнасных? 
5. Якія формы ступеняў параўнання адрозніваюцца ў якасных прыслоўях? 
6. Якія памылкі назіраюцца пры ўтварэнні ступеняў параўнання прыслоўяў? 
7. Якія прыслоўі маюць формы суб’ектыўнай ацэнкі? 
8. Якія спосабы ўтварэння прыслоўяў найбольш прадуктыўныя? 
9. Што такое адвербіялізацыя? 
10. У якія часціны мовы могуць пераходзіць прыслоўі? 
11. Якія часціны мовы могуць пераходзіць у прыслоўі?

Тэма 7. Службовыя часціны мовы 

Практычныя заняткі 7

Пытанні для самакантролю:

1. Якiмi граматычнымi, семантычнымi i функцыянальнымi прыметамi характарызуюцца прыназоўнiкi? 

2. Якiмi лексiка-семантычнымi, граматычнымi i функцыянальнымi прыметамi характарызуюцца злучнiкi? 

3. Адзінкі якіх сінтаксічных узроўняў звязваюць злучнікі? 
4. Што адрознівае злучнікі і злучальныя словы? 

5. Як падзяляюцца злучнiкi паводле марфалагiчнай будовы, структурнага складу, спосабу ўжывання, функцыянальнага прызначэння?

6. Якія нязменныя словы называюцца часціцамі? 
7. Якую ролю ў мове выконваюць часціцы? 

8. На якія разрады падзяляюцца часціцы паводле паходжання? саставу? значэння? 

9. Ці могуць часціцы ўказваць на сувязь паміж сказамі? 
10. Ці наглядаецца сярод часціц з’ява мнагазначнасці? 

11. У якіх функцыянальных стылях ужываюцца эмацыянальна-экспрэсіўныя часціцы?

Тэма 8. Словазлучэнне 

Практычныя заняткі 8

Пытанні для самакантролю:

1. Якую сінтаксічную канструкцыю называюць словазлучэннем?

2. Што агульнага паміж словам і словазлучэннем і што адрознівае іх?

3. На якія тыпы падзяляюцца ўсе словазлучэнні? Словазлучэнне ў шырокім і вузкім сэнсе.

4. Якія спалучэнні слоў не з’яўляюцца словазлучэннямі?

5. На якія тыпы падзяляюцца словазлучэнні паводле структуры?

6. На якія тыпы падзяляюцца словазлучэнні паводле сэнсавай спаянасці паміж кампанентамі?

7. На якія тыпы падзяляюцца словазлучэнні паводле граматычнага выражэння галоўнага слова? (іменныя (субстантыўныя і ад’ектыўныя), дзеяслоўныя, прыслоўныя)

8. Якія сэнсавыя адносіны могуць быць паміж кампанентамі ў словазлучэнні?

9. У чым сутнасць дапасавання? Яго разнавіднасці. (поўнае / няпоўнае)

10. У чым сутнасць кіравання? Яго разнавіднасці. (слабае, моцнае, прыназ / беспрыназ.)

11. У чым сутнасць прымыкання? 

12. Як адрозніць слабае кіраванне ад іменнага прымыкання?
Тэма 9. Агульная характарыстыка сказа 

Практычныя заняткі 9

Пытанні для самакантролю:

1. Што такое сказ? Якія яго асноўныя прыметы?

2. На якія тыпы падзяляюцца сказы паводле сваёй будовы (структуры)?

3. Што агульнага і што адметнага паміж простым і складаным сказамі?

4. На якія тыпы падзяляюцца сказы паводле мадальнасці (адносін зместу сказаў да аб’ектыўнай рэчаіснасці)?
5. На якія тыпы падзяляюцца сказы ў залежнасці ад камунікатыўнага прызначэння (мэты паведамлення)?
6. На якія тыпы падзяляюцца сказы ў залежнасці ад іх інтанацыйнага афармлення?
7. На якія тыпы падзяляюцца сказы паводле саставу галоўных членаў?
8. На якія тыпы падзяляюцца сказы паводле абавязковых і неабавязковых кампанентаў?
9. На якія тыпы падзяляюцца сказы паводле ўскладненасці?
10. На якія тыпы падзяляюцца сказы паводле паўнаты рэалізацыі структурнай схемы?
11. На якія тыпы падзяляюцца сказы паводле члянімасці?
Тэма 10. Галоўныя і даданыя члены сказа 
Практычныя заняткі 10

Пытанні для самакантролю:

1. Што такое галоўныя члены сказа?

2. Якая сувязь існуе паміж дзейнікам і выказнікам?

3. Што такое каардынацыя? 

4. Што такое суразмяшчэнне? 

5. Што такое прыцягненне? 

6. Што такое дзейнік?

7. Што значыць марфалагізаваныя і немарфалагізаваныя члены сказа?

8. Якімі часцінамі мовы выражаецца марфалагізаваны дзейнік?

9. Якімі часцінамі мовы выражаецца немарфалагізаваны дзейнік?

10. Як падзяляюцца дзейнікі паводле структуры?

11. Якія дзейнікі называюцца ўскладненымі?

12. Што такое выказнік?

13. Якія існуюць прынцыпы выдзялення тыпаў выказніка ў сучаснай лінгвістычнай літаратуры?

14. Які выказнік называецца простым дзеяслоўным і чым ён выражаецца?

15. Ці ўсе даследчыкі вылучаюць просты іменны выказнік?

16. Як адрозніць дзейнік ад выказніка, калі абодва галоўныя члены сказа выражаюцца назоўнікамі назоўнага склону або адзін галоўны член – назоўнікам назоўнага склону, а другі – інфінітывам?

17. Які выказнік называецца састаўным дзеяслоўным і чым ён выражаецца?

18. Які выказнік называецца састаўным іменным і чым ён выражаецца?

19. У якіх выпадках паміж дзейнікам і выказнікам ставіцца працяжнік?

20. У чым сутнасць паняцця “развіты сказ”?

21. Што ўяўляе сабой з’ява дэтэрмінацыі?

22. У чым адрозненне паміж марфалагізаванымі і немарфалагізаванымі членамі сказа? Прыклады.

23. Што называецца азначэннем? Якія ёсць разнавіднасці азначэнняў?

24. Чым выражаецца дапасаванае азначэнне?

25. Якімі часцінамі мовы выражаецца недапасаванае азначэнне?

26. Які член сказа называецца прыдаткам? Што можа абазначаць прыдатак?

27. Якія спалучэнні слоў не адносяцца да спалучэнняў з прыдаткам?

28. Як адрозніць прыдатак ад паяснёнага слова?

29. Што такое дапаўненне?

30. Якое дапаўненне называюць прамым, а якое ўскосным?

31. Якія часціны мовы могуць паясняцца дапаўненнем  і якія тыпы ў сувязі з гэтым вылучаюцца? 
32. Якая роля акалічнасцей у сказе? Якія ёсць разнавіднасці акалічнасцей?

33. Якімі часцінамі мовы выражаюцца акалічнасці?

Тэма 11. Аднасастаўныя сказы 
Практычныя заняткі 11

Пытанні для самакантролю:

1. Якія сказы называюцца аднасастаўнымі?

2. Якія ёсць віды аднасастаўных сказаў?

3. Чым можа быць выражаны галоўны член аднасастаўнага пэўна-асабовага сказа?

4. Чым можа быць выражаны галоўны член аднасастаўнага няпэўна-асабовага сказа?

5. Як адрозніць няпэўна-асабовы аднасастаўны сказ ад няпоўнага двухсастаўнага?

6. Чым можа быць выражаны галоўны член аднасастаўнага абагульнена-асабовага сказа?

7. Чым можа быць выражаны галоўны член аднасастаўнага безасабовага сказа?

8. Чым можа быць выражаны галоўны член аднасастаўнага інфінітыўнага сказа? Ці вылучаюць інфінітыўныя аднасастаўныя сказы ў школьных падручніках?

9. Чым выражаецца галоўны член аднасастаўнага намінатыўнага сказа?

10. У чым розніца паміж развітым намінатыўным сказам і двухсастаўным няпоўным?
Тэма 12. Аднародныя і адасобленыя члены сказа 
Практычныя заняткі 12

Пытанні для самакантролю:

1. Якія члены сказа называюцца аднароднымі?

2. Што значыць неразвітыя і развітыя аднародныя члены сказа?

3. Якія члены сказа нельга лічыць аднароднымі?

4. Якія члены сказа могуць быць аднароднымі?

5. Якія злучнікі могуць ужывацца пры злучальнай сувязі?

6. Што значыць адкрытая і закрытая сувязь пры аднародных членах? Якія адносіны характэрны?

7. Як вызначыць аднароднасць / неаднароднасць азначэнняў?

8. Якія знакі прыпынку могуць ставіцца пры аднародных членах сказа?

9. У чым сутнасць адасаблення? Што ляжыць у аснове адасаблення? Якія члены сказа могуць адасабляцца?

10. Што такое паўпрэдыкатыўнасць?

11. Пералічыце асноўныя ўмовы адасаблення.

12. Якія бываюць адасобленыя члены па структуры? 

13. Пры дапамозе чаго яны ўводзяцца ў сказ?

14. Назавіце ўмовы адасаблення дапасаваных азначэнняў.

15. Пры якіх умовах акалічнасці адасабляюцца?

16. У чым розніца паміж паясняльнымі і далучальнымі членамі сказа? Паміж паясняльнымі і ўдакладняльнымі?
Тэма 13. Пабочныя і ўстаўныя канструкцыі 
Практычныя заняткі 13

Пытанні для самакантролю:

1. Што выражаюць пабочныя канструкцыі?

2. Якія бываюць пабочныя і ўстаўныя канструкцыі па структуры?

3. На якія групы падзяляюцца пабочныя канструкцыі па іх суадноснасці з часцінамі мовы?

4. На якія групы падзяляюцца пабочныя канструкцыі па значэнні?

5. Якія асноўныя значэнні ўстаўных канструкцый?

6. Чым адрозніваюцца ўстаўныя канструкцыі ад пабочных?

7. Якімі знакамі прыпынку выдзяляюцца (аддзяляюцца) пабочныя і ўстаўныя словы, словазлучэнні, сказы?

8. Што называецца звароткам? Якая яго роля ў сказе?

9. Якімі часцінамі мовы і іх формамі можа выражацца зваротак? 

10. У якім стылі зваротак больш часта ўжываецца?

11. Якія бываюць звароткі па структуры? (развітыя і неразвітыя)

12. Якія бываюць звароткі па спосабу выражэння (арганізацыі)?

13. Якімі знакамі прыпынку аддзяляюцца звароткі?

Тэма 14. Складаназлучаныя і складаназалежныя сказы
Практычныя заняткі 14

Пытанні для самакантролю:

1. Чым адрозніваецца просты сказ ад складанага? Што такое складаны сказ?

2. На якія тыпы падзяляюцца ўсе складаныя сказы? Як вызначыць тып складанага сказа?

3. Што ляжыць у аснове падзелу іх на тыпы?

4. Якія сказы называюцца складаназлучанымі? Чым характарызуецца суадноснасць частак у іх?

5. Якімі злучнікамі звязваюцца часткі ў складаназлучаным сказе?

6. Што значыць адкрытая і закрытая структура?

7. Якія ёсць разнавіднасці складаназлучаных сказаў па відах адносін, што выражаюцца  паміж іх часткамі?

8. Якія знакі прыпынку ставяцца ў складаназлучаных сказах?

9. Які сказ называецца складаназалежным?

10. Якія сродкі сувязі існуюць паміж часткамі складаназалежных сказаў?

11. У чым сутнасць паняццяў “расчлянёная структура”, “нерасчлянёная структура” (прыфразная / прыслоўная сувязь)? Чые гэта тэрміны?

12. Што ляжыць у аснове класіфікацыі складаназалежных сказаў?

13. Назавіце крытэрыі размежавання злучнікаў і злучальных слоў.

14. Якую даданую частку называюць даданай дзейнікавай часткай?

15. Якімі злучнікамі і злучальнымі словамі яна звязваецца з галоўнай? 

16. Якія дадатковыя адценні могуць мець даданыя дзейнікавыя часткі і чым гэта абумоўлена? 

17. Якія сэнсавыя адносіны выражаюцца паміж галоўнай і даданай дзейнікавай часткамі складаназалежнага сказа? 

18. Як адрозніць даданую дзейнікавую ад іншых даданых?

19. Якую даданую частку называюць даданай выказнікавай часткай?

20. Якімі злучнікамі і злучальнымі словамі яна звязваецца з галоўнай? 

21. Якую даданую частку называюць даданай дапаўняльнай часткай?

22. Якімі злучнікамі і злучальнымі словамі яна звязваецца з галоўнай? 

23. Якія дадатковыя адценні могуць мець даданыя дапаўняльныя часткі? 

24. Якія сэнсавыя адносіны выражаюцца паміж галоўнай і даданай дапаўняльнай часткамі складаназалежнага сказа? 

25. Якую даданую частку называюць даданай азначальнай часткай?

26. Якімі злучнікамі і злучальнымі словамі яна звязваецца з галоўнай? 

27. Якія дадатковыя адценні могуць мець даданыя азначальныя часткі? 

28. Якія сэнсавыя адносіны выражаюцца паміж галоўнай і даданай азначальнай часткамі складаназалежнага сказа? 

29. Якія даданыя часткі адносяцца да даданых акалічнасных? Чым яны характарызуюцца?

30. Якія сродкі сувязі існуюць паміж часткамі складаназалежных сказаў з даданымі акалічнаснымі?

Тэма 15. Бяззлучнікавыя складаныя сказы і складаныя сказы з рознымі відамі сувязі
Практычныя заняткі 15

Пытанні для самакантролю:

1. Што такое складаны бяззлучнікавы сказ і чым ён адрозніваецца ад іншых відаў складаных сказаў?

2. Які асноўны сродак сувязі існуе паміж часткамі бяззлучнікавага складанага сказа? 

3. Чым характарызуюцца бяззлучнікавыя складаныя сказы з аднатыпнымі часткамі?

4. Чым характарызуюцца бяззлучнікавыя складаныя сказы з разнатыпнымі часткамі?

5. Якія знакі прыпынку ставяцца ў складаных бяззлучнікавых сказах?

6. Калі ставіцца коска ў бяззлучнікавым складаным сказе?

7. Калі ставіцца кропка з коскай у бяззлучнікавым складаным сказе?

8. Калі ставіцца двукроп’е  ў бяззлучнікавым складаным сказе?

9. Калі ставіцца працяжнік у бяззлучнікавым складаным сказе?

10. У чым асаблівасць складаных сказаў з рознымі відамі сувязі?

11. Якія віды сувязі могуць спалучацца ў сказах камбінаванай будовы? 

12. Як Вы разумееце паняцце структурна-семантычнага блока?

Тэма 16. Спосабы перадачы чужой мовы 
Практычныя заняткі 16

Пытанні для самакантролю:

1. Якую форму перадачы чужой мовы называюць простай мовай? 

2. Якую ролю яна выконвае ў аўтарскім тэксце?

3. Як уключаецца простая мова ў аўтарскае апавяданне? 

4. Чым адрозніваецца выказаная простая мова ад нявыказанай? 

5. Якія знакі прыпынку ўжываюцца пры перадачы чужой мовы?

6.Якую форму перадачы чужой мовы называюць ускоснай мовай? Як яна афармляецца?

7. Якімі правіламі трэба кіравацца пры замене простай мовы на ўскосную?

8. У чым адметнасць няўласна-простай мовы? У якім жанры літаратуры яна выкарыстоўваецца і з якой мэтай?

9. Як афармляецца няўласна-простая мова на пісьме?

10. Што такое цытата?

11. Якія знакі прыпынку ставяцца пры цытатах?

РАЗДЗЕЛ КАНТРОЛЮ ВЕДАЎ
Тэставыя заданні № 1
Марфеміка і словаўтварэнне
ВАРЫЯНТ 1

1. Адзначце словы, утвораныя суфіксальным спосабам:

1) шырыня

2) блізка

3) цёплы

4) спераду

5) зімовы

2. Адзначце словы, утвораныя прыставачна-суфіксальным спосабам:

1) прымерка

2) зблізку

3) збор

4) узаконіць

5) аднавясковец

3. Адзначце словы, утвораныя бяссуфіксным спосабам:

1) вываз

2) маладосць

3) выдых

4) хвала

5) хваравіта
4. Адзначце словы, утвораныя прыставачным спосабам:

1) непарадак

2) упоцемку

3) зборны

4) уваход

5) ніхто

5. Адзначце словы, якія маюць у сваім саставе прыстаўку і суфікс (суфіксы):

1) жыватворны

2) знізу

3) бязмерны

4) зніклы

5) абаротны
6. Адзначце словы з аднолькавай марфемнай будовай:

1) пераразлік

2) уражаны

3) здорава

4) неахвотна

5) заскочыўшы

7. Адзначце словы, у якіх выдзеленыя марфемы – канчаткі:

1) гадаваў
2) умова
3) вітаецца
4) любуемся

5) планава
8. Адзначце словы, якія ў сваім саставе маюць суфікс (суфіксы):

1) мара

2) званар

3) хваля

4) касьба

5) жыў

9. Адзначце словы з аднолькавай марфемнай будовай:

1) імпэтна

2) зацішак

3) змоладу

4) прыазёрны

5) весела

10. Адзначце словаўтваральныя пары, якія пабудаваны правільна:

1) чытаць → прачытаць

2) хадзіць → выхад

3) людзі → люднасць

4) клей → наклейка

5) снег → падснежнік
ВАРЫЯНТ 2
1. Адзначце словы, утвораныя суфіксальным спосабам:

1) цеплыня

2) баяніст

3) цвёрда

4) пілаваць

5) добры

2. Адзначце словы, утвораныя прыставачна-суфіксальным спосабам:

1) прыгарад

2) паціху

3) здымак

4) прачытаць

5) прысвоіць

3. Адзначце словы, утвораныя бяссуфіксным спосабам:

1) прылёт

2) чырвоны

3) клятва

4) заплыў

5) скрып

4. Адзначце словы, якія маюць у сваім саставе прыстаўку і суфікс (суфіксы):

1) стаптаць

2) адпаведны

3) прышчэпка

4) няходжаны

5) звонкагалосы

5. Адзначце словы з аднолькавай марфемнай будовай:

1) закваска

2) вучоба

3) весела

4) засмучанасць

5) падземны

6. Адзначце словы, у якіх выдзеленыя марфемы – канчаткі:

1) пазычаў
2) сустракаецца
3) жмурымся

4) прамова
5) адначасова
7. Адзначце словы, якія ў сваім саставе маюць суфікс (суфіксы):

1) млынар

2) дысцыпліна

3) хадзьба

4) склаў

5) зямля

8. Адзначце словы, якія ў сваім саставе маюць прыстаўку:

1) дазволіць

2) задышка

3) абавязкова

4) раскат

5) абезнадзеіць

9. Адзначце словы з аднолькавай марфемнай будовай:

1) сцяжынка

2) непрабудна

3) прыдарожны

4) святкаваць

5) паездка

10. Адзначце словаўтваральныя пары, якія пабудаваны правільна:

1) спяваць → спеў

2) закон → законна

3) закройваць → закройка

4) сыпаць → недасыпка

5) прыгожы → прыгожа

Тэставыя заданні № 2

Марфалогія
ВАРЫЯНТ 1

1. Адзначце назоўнікі з канчаткам -у (-ю):

1) на пачатку сеанс..

2) уцалець ад агн..

3) ткаць з лён..

4) пад ценем дуб..

5) каля агарод..

2. Адзначце дзеясловы, якія ў форме 3-й асобы мн. ліку цяп. ці буд. часу ўжываюцца з канчаткам -уць (-юць):

1) біць

2) пасвяціць

3) зберагчы

4) ненавідзець

5) задумацца

3. Адзначце прыметнікі, ад якіх не ўтвараюцца формы ступеняў параўнання:

1) пяціпавярховы

2) спакойны

3) васільковы

4) мудры

5) барадаты

4. Адзначце словазлучэнні з правільным ужываннем дзеепрыметнікаў:

1) зжатае поле

2) выдаваўшыйся часопіс

3) струхлеўшы пень

4) парыжэлая трава

5) падпісаны дакумент

5. Адзначце сказы з памылковым ужываннем дзеепрыслоўяў:

1) Суразмоўца, дастаўшы з кішэні запалкі, запаліў свечку.

2) Жанчына, пасадзіўшы дзіця на ложак, стала распранацца.

3) Успамінаючы дарагія мясціны, смутак ахоплівае мяне.

4) Урач, даўшы патрэбныя парады, выйшаў з палаты.

5) Чытаючы гэту кнігу, у мяне ўзнікла шмат пытанняў.

6. Адзначце выпадкі правільнага чаргавання зычных у аснове слова:

1) смуга – у смуге;

2) парог – на парозе;

3) зборка – пры зборке;

4) вандроўка – у вандроўцы;

5) стог – на стозе.

7. Адзначце словазлучэнні, у якіх дапушчаны памылкі ў дапасаванні да роду назоўнікаў:

1) снежная завея;

2) злая сабака;

3) гуллівая кацяня;

4) з няўмекам Сашам;

5) вясенняя мроіва.

8. Адзначце лічэбнікі, якія запісаны правільна:

1) адзіннаццаць вагонаў;

2) абедзвюма партніхамі;

3) пяцьсотмільённы жыхар;

4) шасцюдзесяццю гадамі;

5) васьмюстам рублям.

9. Адзначце сказы, у якіх на месцы пропуску трэба ўжыць займеннік сабе:

1) Ён пакінуў … толькі самыя патрэбныя рэчы.

2) Усім сябрам ты не дагодзіш, а толькі сам … нашкодзіш.

3) Недалёка ад … ён заўважыў нейкі пакуначак.

4) Сашка сам … і радасць, і гора.

5) Я зусім не памятаю … маленькім.

10. Знайдзіце і адзначце прыслоўі ў форме вышэйшай ступені параўнання:

1) шырэйшы;

2) весялей;

3) найбольш гібка;

4) менш даступна;

5) найвышэй.

ВАРЫЯНТ 2

1. Адзначце назоўнікі з канчаткам -у (-ю):

1) літр бензін..

2) хвалі з возер..

3) гурбы снег..

4) убачыць ален..

5) пры гандляр..

2. Адзначце дзеясловы, якія ў форме 3-й асобы мн. ліку цяп. ці буд. часу ўжываюцца з канчаткам -уць (-юць):

1) думаць

2) зычыць

3) агледзець

4) марыць

5) праходзіць

3. Адзначце прыметнікі, ад якіх не ўтвараюцца формы ступеняў параўнання:

1) добры

2) босы

3) смачны

4) чорнавалосы

5) шчаслівы

4. Адзначце словазлучэнні з правільным ужываннем дзеепрыметнікаў:

1) пажаўцелая трава

2) скошаная трава

3) сустракаючыяся людзі

4) ідучы чалавек

5) памытая падлога

5. Адзначце сказы з памылковым ужываннем дзеепрыслоўяў:

1) Шлях крута сягае ўправа, губляючыся ў лесе.

2) Вольхі, сплёўшыся карэннем, трымалі адна адну.

3) Вецер сваволіць, лісты страсаючы з галін.

4) Прыходзячы раніцай на заняткі, у класе яшчэ цёмна.

5) Рыхтуючыся да экзамену, у нас былі пытанні.

6. Адзначце выпадкі правільнага чаргавання зычных у аснове слова:

1) вавёрка – вавёрке;

2) чаромха – на чаромсе;

3) кветка – на кветцы;

4) сцяг – на сцязе;

5) чарга – па чарзе.

7. Адзначце словазлучэнні, у якіх дапушчаны памылкі ў дапасаванні да роду назоўнікаў:

1) гуллівая жарабя;

2) дапамагла ўрач Валошына;

3) выразная запіс;

4) моцны боль;

5) з задзірай Слаўкам.

8. Адзначце лічэбнікі, якія запісаны правільна:

1) трэцці паверх;

2) чатырмя яблыкамі;

3) абедзвюма рукамі;

4) сяммюдзесяццю гадамі;

5) шасцістам тонам.

9. Адзначце сказы, у якіх на месцы пропуску трэба ўжыць займеннік нехта
1) … наперад не знае, што каго чакае.

2) “Ой, цябе баіцца … !” – голасна адазвалася Марына.

3) “Нічога не відаць. Але … ўсё ж павінен прыйсці”, – меркаваў Віталь.

4) З нас … нахлебнікам прыроды не жадае быць.

5) Хтось палюе на сініцу, … ловіць жураўля.
10. Знайдзіце і адзначце прыслоўі ў форме найвышэйшай ступені параўнання:

1) найцікавей;

2) вышэй;

3) менш ярка;

4) найменш выразна;

5) найлепшы.

Тэставыя заданні № 3

Сінтаксіс
ВАРЫЯНТ 1

1. Адзначце сінтаксічныя канструкцыі, якія НЕ з’яўляюцца словазлучэннямі:

1) дваццаць пяць;

2) яснее небасхіл;

3) здаць своечасова;

4) ганарыцца дачкою;

5) каля стала.

2. Адзначце словазлучэнні, у якіх від сувязі – дапасаванне:

1) прыехаць вучыцца;

2) шчыры чалавек;

3) гаварыць з узмешкай;

4) убачыць сябра;

5) на гомельскіх вуліцах.

3. Адзначце словазлучэнні, у якіх від сувязі – кіраванне:

1) выкананы ўсімі;

2) тры газеты;

3) прачытаны дыктарам;

4) пяць балаў;

5) з яго пытаннем.

4. Адзначце словазлучэнні з памылкамі ў кіраванні:

1) ажаніцца на ёй;

2) паслаць па соль;

3) забегчы да яго;

4) падзякаваць бацькоў;

5) разумнейшы яе.

5. Адзначце двухсастаўныя сказы:

1) Ноч марозная.

2) Верасы напаўняюць паветра мядовым пахам.

3) Падрыхтуйце, калі ласка, загад.

4) У лес дроў не возяць.

5) Цёплы ветрык цалуе твар.

6. Адзначце аднасастаўныя пэўна-асабовыя сказы:

1) Сардэчна дзякую вам за дапамогу.

2) У паход выбраліся рана, а пятай гадзіне.

3) А мне патэлефанавалі ўчора.

4) Нехта пастукаў у адчыненае акно.

5) Прыходзь да мяне ўвечары.

7. Адзначце сказы, якія з’яўляюцца складанымі:

1) Вясной кожны раз усё іначай пахне.
2) Дзікі перарылі ўсю паляну ў пошуках ежы раслін, каранёў, насякомых і лічынак.

3) Абяцаў я калісьці табе падарыць усе мары і сны, усе скарбы і кветкі зямлі.

4) Застылі на дарогах сінія туманы, і здзіўлена ўзыходзіць сонца над зямлёй.

5) Над паплавамі слаўся шызы, настоены на водары атавы і спелага жыта туман, які быў бачны здалёк.
8. Вызначце, чым ускладнены сказ Дзіця павінна навучыцца не толькі гаварыць, але і слухаць:

1) звароткам;

2) аднароднымі членамі;

3) адасобленым азначэннем;

4) адасобленай акалічнасцю; 

5) удакладненнем.

9. Адзначце складаназалежныя сказы з даданай азначальнай часткай.

1) Усё ж такой, якой была, Ганна ўжо не стала.

2) Які настаўнік, такія і яго вучні.

3) Трэба ведаць, што без веры ў чалавека не можа трымацца не толькі сям’я або сяброўства двух, але і цэлая дзяржава. 

4) Выйду ў тое поле, дзе краса-дзяўчына лён кудравы поле.

5) Я слаўлю дружбу, што здабыта цаной высокаю жыцця! 

10. Адзначце аднасатаўныя намінатыўныя сказы:

1) На ўскраіне вёскі вадзяны млын.

2) Возера Свіцязь, апетае Міцкевічам.

3) Гэты дождж надоўга.

4) Вось паліца з лялькамі.

5) Снег.

ВАРЫЯНТ 2

1. Адзначце сінтаксічныя канструкцыі, якія НЕ з’яўляюцца словазлучэннямі:

1) перад экзаменам;

2) вызначыць напрамак;

3) знатныя людзі;

4) малады і шчаслівы;

5) быцццам кроны.

2. Адзначце словазлучэнні, у якіх від сувязі – дапасаванне:

1) пяты кіламетр;

2) цікавая кніга;

3) хутка пісаць;

4) прыехалі дапамагчы;

5) у бязвоблачным небе.

3. Адзначце словазлучэнні, у якіх від сувязі – прымыканне:

1) з’еўшы абед;

2) у іх хаце;

3) удвая мацней;

4) просьба дапамагчы;

5) жадаць перамогі.

4. Адзначце словазлучэнні з памылкамі ў кіраванні:

1) пайсці за грыбамі;

2) ажаніцца з удавой;

3) мацнейшы за брата;

4) пісаць на адрас;

5) загадчык кафедрай.

5. Адзначце двухсастаўныя сказы:

1) Марозная ноч.

2) Хлопчык сядзіць, вачэй не зводзіць…

3) Хто пойдзе да дошкі?

4) Пахам мядовым дыхнула ад дрэў.

5) Люблю цябе, мой Нёман родны, мая любімая рака.

6. Адзначце аднасастаўныя пэўна-асабовыя сказы:

1) Потым усхапілася і ўзяла ў руку напісаную паперу.

2) Напішы яму, Алеська, ды хутчэй.

3) Іван завярнуў з вуліцы сцежкаю да рэчкі.

4) Хутка выберуся ад вас.

5) Ці паедзеце сёлета да сваіх?

7. Адзначце сказы, якія з’яўляюцца складанымі:

1) Навука хлеба не просіць.
2) Не раз заўважаў, што чалавек вясну ўсёй душой чакае.
3) Вось і настаў час, калі ў лузе ні кветачкі.
4) У хаце Ганны, якая засталася ёй ад бацькоў, заўсёды чыста, светла.
5) Як не любіць паветра пасля моцнага дажджу?
8. Адзначце сказы, якія з’яўляюцца ўскладненымі:

1) На стале сіпіць і сіпіць роўным бляклым святлом сваім лямпа.

2) Спаў ён на шырокай непафарбаванай лаўцы.

3) Люблю  свой  край,  зялёны  і  спакойны.
4) Не бойся, дружа, бур і цішыні.

5) У пярэднім пакоі жанчыны – маці з Зосяй – ляскалі посудам.

9. Адзначце складаназалежныя сказы з даданай дзейнікавай часткай.

1) Ці можа забыць іх той, хто меў шчасце іх бачыць?

2) Яна хоча сказаць Кастусю, што ў яе ёсць віна перад калгасам.

3) Дым на вуліцы быў такі, быццам у прысаку пяклася бульба. 

4) Мальвіне ўспомнілася, што некалі Горбік расказваў пра гэтае аб’яднанне і пасміхаўся, нагадваючы яго гісторыю.

5) Ён адчуваў прыблізна тое, што, відаць, адчувае рыба-поўня.

10. Адзначце складаназлучаныя сказы.

1) Непрыкметна скрыпнулі дзверы, і ў хату ўвайшла старая жанчына ў чорнай суконнай хустцы, зашпіленай на шпільку пад барадою.

2) Шумяць, гудуць вятры лагодныя, і песціць сонца родны край. 

3) Андрэй падумаў, што коні перайшлі цераз крыніцу, выбраўшы месца на старой дарозе.

4) А шыльды на іх такія, што і сляпы заўважыць, нават ноччу.

5) Дождж перастаў, але дзьме моцны вецер. 

ДАПАМОЖНЫ РАЗДЗЕЛ

Тэарэтычны мінімум 

Марфеміка – раздзел навукі аб мове, які вывучае марфемную будову слова.

Словаўтварэнне – раздзел навукі аб мове, які вывучае структуру вытворных (утвораных) слоў і спосабы іх утварэння.

Словаўтваральная пара – гэта суадносіны ўтваральнага і вытворнага слоў.

Словаўтваральны ланцужок – сукупнасць аднакаранёвых слоў, звязаных адносінамі паслядоўнай матывацыі.

Словаўваральнае гняздо – усе аднакаранёвыя словы, словаўтваральна звязаныя паміж сабой.

Марфалогія – раздзел навукі аб мове, які вывучае часціны мовы.

Часціны мовы — разрады слоў, якія характарызуюцца агульнасцю значэння, марфалагічных прымет, сінтаксічнай ролі.

Назоўнік – самастойная часціна мовы, якая абазначае прадметы або асобу прадмета, адказвае на пытанні хто? што?, мае род, скланенне, змяняецца па ліках і склонах, у сказе часцей за ўсё бывае дзейнікам ці даданым членам сказа.

Прыметнік – гэта самастойная часціна мовы, якая абазначае прымету прадмета і адказвае на пытанні які? якая? якое? якія? чый? чыя? чыё? чые?

Лічэбнік – гэта самастойная часціна мовы, якая абазначае колькасць або парадак прадметаў пры лічэнні.

Займеннік – гэта самастойная часціна мовы, якая ўказвае на прадметы, прыметы або колькасць, але не называе іх. Выдзяляюць 9 разрадаў займеннікаў.

Дзеяслоў – гэта самастойная часціна мовы, якая абазначае дзеянне або стан прадмета і адказвае на пытанні што рабіць? што зрабіць? і іншыя.

Дзеепрыметнік – гэта форма дзеяслова, якая абазначае прымету прадмета паводле дзеяння і адказвае на пытанні які? якая? якое? якія?

Дзеепрыслоўе – нязменная форма дзеяслова, што называе дадатковае дзеянне для паяснення асноўнага дзеяння, выражанага дзеясловам-выказнікам.

Прыслоўе – самастойная часціна мовы, якая абазначае разнастайныя прыкметы дзеянняў, стану, якасцей прадмета ў адносінах да дзеяслова (дзеепрыслоўя), прыметніка (дзеепрыметніка), назоўніка, а таксама і да іншага прыслоўя. Не скланяецца, не спрагаецца, не мае марфалагічных катэгорый роду, ліку, склону, часу, трывання, ладу і інш. Прыназоўнік – гэта службовая часціна мовы, якая выражае адносіны паміж назоўнікам (або займеннікам) ва ўскосным склоне і іншымі словамі ў сказе.

Злучнік – службовая часціна мовы, якая злучае аднародныя члены сказа, часткі складанага сказа, а таксама асобныя сказы ў тэксце і выражае сэнсава-граматычныя адносіны паміж гэтымі сінтаксічнымі адзінкамі. Злучнік з'яўляецца адным з важных і актыўных сінтаксічных сродкаў мовы, які звязвае сінтаксічныя адзінкі ў адно цэлае і выконвае арганізуючую функцыю.

Часціца – службовая часціна мовы, якая выражае дадатковыя сэнсавыя, мадальныя і эмацыянальна-экспрэсіўныя адценні слоў, словазлучэнняў і сказаў. З дапамогай часціц можна вылучыць, падкрэсліць найбольш важнае слова ў тэксце, узмацніць яго гучанне, сэнс, выказаць пачуццё, выразіць пытанне, сцвердзіць або адмовіць факты ці з'явы рэчаіснасці, выказаць пабуджэнне да дзеяння, пажаданне.

Выклічнік – гэта клас слоў, з дапамогай якіх выражаюцца пачуцці, волевыяўленні чалавека, яго эмацыянальна-валявая рэакцыя на з'явы і падзеі навакольнай рэчаіснасці. Выклічнікі могуць перадаваць вялікі дыяпазон пачуццяў і волевыяўленняў: радасць, захапленне, здзіўленне, сумненне,

Сінтаксіс як навука – гэта раздзел граматыкі, які вывучае пабудову і значэнне сінтаксічных адзінак. 

Словазлучэнне – гэта такое сэнсава-граматычнае аб’яднанне двух або некалькіх самастойных слоў у сказе, якія звязаны паміж сабою граматычна і па сэнсе і абазначаюць пэўныя паняцці. 

Гіпатаксічная сувязь – гэта аб’яднанне двух граматычна нераўнапраўных слоў, з якіх адно залежыць ад другога. 

Паратаксічная сувязь характэрна для граматычна раўнапраўных слоў.

Дапасаванне – такі від сінтаксічнай гіпатаксічнай сувязі, пры якім формы залежнага слова прыпадабняюцца да граматычных форм галоўнага слова (часцей за ўсё гэта прыметнікі, дзеепрыметнікі, азначальныя займеннікі, парадкавыя лічэбнікі + назоўнік). 

Кіраванне – такі від сінтаксічнай гіпатаксічнай сувязі, пры якім галоўнае слова патрабуе ад залежнага формы пэўнага ўскоснага склону.

Прымыканне – такі від сінтаксічнай гіпатаксічнай сувязі, пры якім залежнае слова звязваецца з галоўным па сэнсе і інтанацыйна. 
Сказ – гэта граматычна і інтанацыйна аформленая сінтаксічная адзінка, якая арганізавана са слова ці спалучэння слоў і служыць для выражэння асобнай думкі або пачуцця.

Сцвярджальныя сказы – сказы, у якіх азначаецца рэальная наяўнасць або магчымасць розных з’яў і падзей рэчаіснасці.

Адмоўныя сказы – сказы, у якіх адмаўляецца наяўнасць або магчымасць пэўных з’яў і падзей аб’ектыўнай рэчаіснасці.

Апавядальныя сказы – сказы, у якіх паведамляецца аб розных з’явах, падзеях як фактах аб’ектыўнай рэчаіснасці.

Пытальныя сказы – сказы, у якіх змешчана пытанне, звернутае да суразмоўцы з мэтай выказацца адносна тых ці іншых падзей і з’яў.

Пабуджальныя сказы – сказы, у якіх выражаецца волевыяўленне таго, хто гаворыць.

Эліптычныя сказы – двухсастаўныя сказы з адсутным выказнікам, які не ўстанаўліваецца з кантэксту і не падказваецца сітуацыяй.

Структурная схема сказа – мінімальны тыповы адцягнены ўзор пабудовы сказа, які функцыянуе як прэдыкатыўная адзінка.

Двухсастаўны сказ – гэта сказ, структура якога пры поўным славесным выражэнні думкі прадугледжвае наяўнасць двух галоўных членаў – дзейніка і выказніка.

Дзейнік – 1) галоўны член двухсастаўнага сказа, які абазначае прадмет, што з’яўляецца носьбітам прэдыкатыўнай адзнакі, выражанай выказнікам (Л.І. Бурак); 2) галоўны член двухсастаўнага сказа, які абазначае прадмет думкі, што характарызуецца выказнікам (М.С. Яўневіч, П.У. Сцяцко); 3) граматычна незалежны галоўны член сказа, які абазначае прадмет думкі і развіваецца выказнікам (Граматыка бел. мовы, Я.М. Адамовіч).

Выказнік – 1) галоўны член двухсастаўнага сказа, які выражае прэдыкатыўную адзнаку прадмета, абазначанага дзейнікам (Л.І. Бурак); 2) галоўны  член двухсастаўнага сказа, які абазначае прэдыкатыўную прымету (дзеянне, стан, уласцівасць) прадмета, названага дзейнікам (М.С. Яўневіч, П.У. Сцяцко).

Даданыя члены сказа – члены сказа, якія знаходзяцца ў падпарадкавальнай сувязі з галоўнымі членамі сказа ці паміж сабою і служаць для іх паяснення, удакладнення.

Азначэнне – даданы член сказа, які адносіцца да слова з прадметным значэннем і характарызуе прадмет з боку яго якасці, уласцівасці.

Прыдатак – асобы від азначэння, выражаны назоўнікам, дапасаваным да паяснёнага слова ў склоне.

Дапаўненне – гэта даданы член сказа, які абазначае аб’ект дзеяння ці праяўлення прыметы і адказвае на пытанні ўскосных склонаў.

Акалічнасць – даданы член сказа, які паказвае характар дзеяння або праяўлення прыметы, а таксама розныя абставіны, пры якіх адбываецца дзеянне. 

Аднародныя члены сказа – гэта галоўныя або даданыя члены, якія выконваюць адну і тую ж сінтаксічную функцыю, звязваюцца з іншымі членамі сказа аднолькавай сінтаксічнай сувяззю, аб’ядноўваюцца паміж сабой злучальнай сувяззю і характарызуюцца спецыфічнай інтанацыяй аднароднасці.

Адасабленне – сэнсава-граматычнае, інтанацыйнае і пунктуацыйнае выдзяленне членаў сказа з мэтай надаць ім некаторую самастойнасць. Члены сказа, якія сэнсава і інтанацыйна выдзяляюцца, называюцца адасобленымі.

Пабочныя канструкцыі – гэта словы, словазлучэнні і сказы, якія граматычна не звязаны з членамі сказа, а служаць для выражэння адносін таго, хто гаворыць, да выказанай думкі (выражаюць значэнне суб’ектыўнай мадальнасці).

Устаўныя канструкцыі служаць для дадатковага паведамлення, заўвагі, тлумачэння ўсяго асноўнага выказвання.

Зваротак – слова або спалучэнне слоў, што абазначаюць асобу ці прадмет, да якіх звяртаюцца з мовай.

Аднасастаўныя сказы – сказы з адным галоўным членам (суадносным ці з дзейнікам, ці з выказнікам двухсастаўнага сказа, але не ідэнтычным яму), які сумяшчае ў сабе значэнне лагічнага суб'екта ці прэдыката.

Складаны сказ – гэта такі сказ, у які ўваходзяць дзве ці некалькі прэдыкатыўныя часткі, аб’яднаныя ў адно граматычнае, сэнсавае і інтанацыйнае цэлае.

Складаназлучаны сказ – гэта такі складаны сказ, у якім прэдыкатыўныя часткі звязваюцца злучальнымі злучнікамі і ўтвараюць сэнсавае і інтанацыйнае цэлае.

Складаназалежны сказ – гэта складаны сказ, у якім пры дапамозе падпарадкавальных злучнікаў або злучальных слоў аб’ядноўваюцца сінтаксічна нераўнапраўныя прэдыкатыўныя часткі.

Сузалежным з’яўляецца такое падпарадкаванне, пры якім кожная даданая частка непасрэдна залежыць ад адной галоўнай.

У складаназалежных сказах з паслядоўным падпарадкаваннем некалькіх даданых частак кожная наступная частка падпарадкавана сваёй папярэдняй.

Бяззлучнікавыя складаныя сказы – складаныя сказы, састаўныя часткі якіх аб’ядноўваюцца ў адно сінтаксічнае цэлае пры дапамозе інтанацыі, парадку размяшчэння частак без злучнікаў і злучальных слоў.

Чужая мова – гэта мова ці думкі іншай асобы, якія ўключаюцца ў аўтарскае апавяданне. 

Простая мова – чужая мова, якая перадаецца даслоўна, без парушэння ўсіх яе асаблівасцей.

Ускосная мова – гэта чужая мова, якая перадаецца не даслоўна, а з парушэннем пэўных яе асаблівасцей. Ускосная мова перадаецца ад імя аўтара і афармляецца як даданая частка ў складаназалежным сказе.

Цытата – гэта даслоўная вытрымка з якога-небудзь тэксту, якая бярэцца ў двукоссе.

